
Ҫӗнӗ ӗмӗр!
Уҫма хатӗрлен ман валли алӑкна! 
Кивӗ ӗмӗр!
Тултар ерипен уйрӑлу куркине! 
Пуласси!
Эпӗ хатӗр санпа тӗл пулма.
Эп сана палламастӑп.
Анчах... юрататӑп сана!

Эп —  ялан тӑвалла утакан Ҫулҫӳревҫӗ.
Эп— каҫхи ӗнтрӗкре Ҫут Хӗлхем шыракан. 
Утнӑҫемӗн хама вӑйлӑрах эп туятӑп.
Эп пӗлетӗп: мана пур вӑй-хал сунакан.

Кивӗ ӗмӗр, паллах, эс мана шеллемерӗн.
Хӑш чухне ҫӑмӑл марччӗ пачах та мана. 
Пурпӗрех эп сана сив сӑмах каламастӑп.
Эп ӑнлантӑм: ҫӗнет К ӗ р е ш ӳ ҫ ӗ  кӑна.

Эп ӑнлантӑм: Тенче — вӗҫленми Вӑрҫӑ хирӗ. 
Эп ӑнлантӑм: пур Каҫ, пур таса ҫутӑ Кун. 
Пӗрисем хӑйсене Усала парнелерӗҫ.
Усалпа пӗр чӗлхе тупаймарӗ ман Чун.

Эп ӑнлантӑм: Ыррин пулмалла питӗ тимлӗ. 
Эп ӑнлантӑм: Ырри Усалран вӑйлӑрах.
...Э с, паллах, кивӗ ӗмӗр, мана шеллемерӗн. 
Пурпӗрех сана тав, кивӗ ӗмӗр, тавах!

Ҫӗнӗ ӗмӗрте эп ҫ ӗ  н ӗ л л  е пурӑнасшӑн.
Эп курасшӑн Усалӑн хевти пӗтнине.
Эп кашни этемрен... пӗчӗк Турӑ тӑвасшӑн. 
Эп курасшӑн этем Телейне тупнине.

... Ҫӗнӗ ӗмӗр!
Уҫма хатӗрлен ман валли алӑкна!
Кивӗ ӗмӗр!
Тултар ерипен уйрӑлу куркине!

19.10.96



КАҪКӲЛӖМ. ВИҪҪӖН

Аннене

Виҫҫӗн ларнӑ та лараҫҫӗ 
Пӗрене ҫинче —
Виҫӗ карчӑк, виҫӗ тантӑш. 
Виҫҫӗш — виҫ тӗнче.

Чи малтан сӳтсе яваҫҫӗ 
Ҫӗн хыпарсене:
Мӗтрисен ҫухалнӑ хурӗ 
Иртнӗ каҫхине.

Вӗҫелис мӑнуклӑ пулнӑ.
Мӗн тери телей!
Ҫӗн мунча туса пӗтернӗ 
Тимӗрҫ Елӗкҫей.

Ҫӑвӗпе ҫумарӗ ҫумӑр.
Йывӑр ҫул кӑҫал.
Мӗн тӑвас тен — ҫӳл тӳпешӗн 
Турӑ ҫеҫ — хуҫа.

Ҫӗршывра та йӗрке ҫук, ав. 
Тем лӑпӑртатаҫ... 
Тиливисӑрпа кӑтартрӗҫ, 
Ай-тур-тур, ҫӗркаҫ!..

Халь камсем пурнаҫҫӗ лайӑх? 
Вӑрӑ-хурахсем.
Ҫӗршыва та сутса ярӗҫ, 
Чармасан, вӗсем.

Ав, паян та параймарӗҫ 
Пенси укҫине.
Мӗн ҫисе пурӑнмалла тет 
Пирӗн малашне?

Хулара мӗнле пурнаҫ-ши? 
Хуть эпир кунта 
Юр-вартан та татӑлмастпӑр, 
Аш та пур кӑштах.



Ахальтен куҫмаҫҫӗ пулӗ 
Хуларан яла.
Пирӗн ял та хула пулӗ 
Ерипен капла.

Чи пахи — ан тухтӑр вӑрҫӑ. 
Вӑрҫӑ тухмасан,
Халӑх ҫавӑрӗ-ха сывлӑш, — 
Хӑй ҫине тӑрсан.

Мӗн, эпир нуша курман-и?! 
Курнӑ, курман мар!..
Тав Турра — татах та пур-ха 
Кӑмӑл пурӑнма!..

...Виҫҫӗн ларнӑ та лараҫҫӗ 
Пӗрене ҫинче —
Виҫӗ тантӑш, виҫӗ карчӑк. 
Виҫҫӗш — пӗр тӗнче.

01.09.98



МАН ЫТАРМА ҪУК ЫРӐ ТА МАТГУР 
ЧӐВАШӐМСЕНЕ

Эй, эсир, чӑвашсем!...
Чиперех-и, сывах-и?
Ир тӑрсан,

Ҫбнӗ Кун
умӗнче

пуҫ таятри?

Ир тӑрсассӑн,
Ӗҫе

пикенсе
тар тӑкатри?

Вӑй-халран
катӑк мар-и?

Ирӗкрех
пурӑнатри,

Кӗлмӗҫре
хур куратри?

Ыррине
Усалран

уйӑрма
хӑнӑхатри?

Тӗрӗсе
Ултавпа

пӑтратса
шар курмастри?

Эй, эсир, чӑвашсем,
Чӑваш Улӑпӗсен

Халалне
астӑватри?

Чиперех-и,
сывах-и?

Кӑмӑлсем
ӑмӑр мар-и? 

Чӗрӗрте-Чунӑрта
Шанчӑк Вучӗ

сӳнмен-и?



Турӑпа,
Хӗвелпе

килӗшӳллӗ
пурнатри?

Эй, эсир, чӑвашсем!..
ЭП

СИРЕ
ЮРАТАТӐП!

1996



Николай Ильич ИВАНОВА, 
юратнӑ юлташӑма

ВӐЙЛИСЕМ ... ВӐЙЛИСЕМ Ш ӖН!..

Вӑйлине — Вӑйлин Кунҫулӗ. 
Вӑйлисем — сахал.
Пурӑнни — тем мар Вӑйлишӗн; 
Кӗрешни — паха.

Вӑйсӑрришӗн Тӑвӑл — вилӗм. 
Вӑйсӑрри ялан 
Лӑпкӑ та тӳлек пурнасшӑн... 
Вӑйсӑр пулнӑран.

Вӑйлисемшӗн Тӑвӑл — вӑйӑ. 
Тӑвӑлра Вӑйлин 
Уҫҫӑнраххӑн,савӑкраххӑн 
Янӑрать кулли.

Вӑйлисемшӗн пӗтӗм пурнӑҫ — 
Тӑвалла утни.
Вӑйлисемшӗн пӗтӗм пурнӑҫ — 
Ялкӑшса ҫунни.

Вӑйлине — Вӑйлин Кунҫулӗ... 
Вӑйлисем, сире 
Турӑсем савса упраччӑр 
Ӗмӗр-ӗмӗрех!

09.11.97

Юрӑна, юлташӑма

Э П И Р — ЧӐВАШСЕМ...

Эпир — чӑвашсем — пӗр-пӗрне шеллеместпӗр. 
Эпир питӗ лайӑх пӗлетпӗр ҫакна:
Кам вӑйсӑр — ҫавна шелленҫи тукалаҫҫӗ. 
Шеллеҫҫӗ — пӗлместӗн пулсан хӑв хакна.

Эпир вара вӑйлӑ! Чӑнах эпир вӑйлӑ!
Кашни чӑвашра Улӑп юнӗ вылять!
Кирлех-тӗк, эпир тӗнчене кисрететпӗр! 
Кирлех-тӗк, пӳлетпӗр эпир Атӑла!

Анчах та эпир шеллеме те пӗлетпӗр.
Шеллетпӗр эпир сӗмсӗр ҫичӗ юта.
Вӑл Улӑп Иӑхне тӗп тумашкӑн шут тытнӑ.
Пире тӗп тӑвас текен пулнӑ пайтах!..

Кам вӑйсӑр — ҫавна шелленҫи тукалаҫҫӗ. 
Апла-тӑк, туссем, пурте вӑйлӑ пулар!
Эпир — чӑвашсем — пӗр-пӗрне ю р а т а т п ӑ р !  
Пире пӗр-пӗрне шеллени кирлӗ мар!

27.02-  01.03.99

ЧӐВАШ ЕНӖН ЕРТӲҪИСЕНЕ

П. В. Ивантаева

Хисеплӗ пуҫлӑхсемӗр!.. Эп сире,
Эсир пӗлетӗр, хӑш чухне ятлатӑп.
Ку пӗртте килӗшмест, паллах, сире. 
Анчах та эпӗ — пурпӗрех ятлатӑп.

Сире ятламасан, тата к а м а 
Ятламалла тет пирӗн — йӑпанмалӑх? 
Эсир — пире ертсе пыракансем.
Эпир вара — сире ҫуратнӑ халӑх.

Эп ӑнланатӑп; пӗртте ҫӑмӑл мар 
Тилхепене Тытаканни пулмашкӑн. 
Саманисем те ку чухне пачах 
Памаҫҫӗ лӑпкӑ, канлӗ пурӑнмашкӑн.

Пӗлсе пӗтер — кама ӗненмелле?
Кам хыҫҫӑн утмалла иккӗленмесӗр? 
Пӗрне итлетӗн — тӗрӗс сӑмахлать.
Тепри те калаҫмасть пек ним пӗлмесӗр...

Ятлаҫҫӗ пурте халь пуҫлӑхсене. 
Ыттисенчен, ав, эпӗ те юлмастӑп.
Эп... ятласса ятлатӑп та сире...
Анчах та эп сире усал сунмастӑп.

Ку ҫеҫ-и — эп шеллетӗп те сире!..
Мӗн-ма тесессӗн, эп ҫакна пӗлетӗп; 
Ертӳҫӗсемсӗр халӑх — халӑх мар.
...Кӑна эсир те, ман шутпа, пӗлетӗр.

Хисеплӗ пуҫлӑхсемӗр, тен, сиртен 
Мӗн килнинчен ытла темех килмест-тӗр.. 
Анчах эсир маттур та харсӑр чух 
Эпир те хамӑр вӑйлине сисетпӗр.

Апла-тӑк, пулӑр — халӑхпа пӗрле!
Хӑвра ҫуратнӑ халӑхран ан писӗр!
Ан манӑр: халӑх пӗтӗмпех курать.
Кам — халӑхсӑр, ҫав чӑннипех телейсӗр.

Хисеплӗ пуҫлӑхсемӗр!.. Эп сире,
Эсир пӗлетӗр, малашне те ятлӑп.
Ку малашне те килӗшмӗ сире.
Эп малашне те пулмӑп ырӑ ятлӑ.

Анчах эсир тӑван халӑхпала 
Пӗр тӗллевпе, пӗр сукмакпа утсассӑн, 
Эсир Тӑван Ҫӗршывӑмӑр чысне 
Ҫӳле ҫӗклес тесе ҫине тӑрсассӑн,

Эсир тертре те инкекре ялан 
Ҫынпа та халӑхпа пӗрле пулсассӑн, 
Тата эсир, мӗнле калас, пире 
Пуш сӑмахпа кӑна тӑрантмасассӑн...

Ун чух эпех тулли кӑмӑлӑмпа,
Таса чунӑмпала сире пуҫ тайӑп.
Ун чух эпех «Ертӳҫӗмӗрсене — 
Мухтав та чыс!» тесе мӑнаҫлӑн калӑп.

22.01.99

САСӐ

Мана хӑш чух сӑнран паллаҫҫӗ.
Хӑш чух паллаҫҫӗ сассӑмран... 
«Туркай-и?» — теҫҫӗ. «Ҫавӑ», — тетӗп, 
Улталама сӑлтав ҫукран.

«Калатпӑр ҫав: чат эсӗ! — теҫҫӗ — 
Сассу ытла та паллӑ сан». 
«Паллийӗ-мӗнӗ», — текелетӗп 
Эп, пит сӑпайлӑ ҫын пулса.

«Радиопа итлетпӗр, — теҫҫӗ. —
Аван вулатӑн сӑввуна...».
«Сӑвви хӑямата та, — теҫҫӗ, —
Сассу пырса тивет чуна».

...Эх, Пурнӑҫ, Пурнӑҫ! — Тӗлӗнтермӗш!. 
Пин Сын — пин Кӑмӑл, пин Тӗнче. 
Пӗрин Поэзире — телейӗ.
Теприн — пачах урӑххинче.

Иккен ПУРИН ТЕ пур хӑй хакӗ.
Ман сассӑм та, ав, такама 
Чӑтма-тӳсме вӑй-хал парать-мӗн, 
Вӑй-хал парать-мӗн пурӑнма.

...Мана хӑш чух сӑнран паллаҫҫӗ.
Хӑш чух паллаҫҫӗ сассӑмран. 
«Туркай-и?» — теҫҫӗ. «Ҫавӑ», — тетӗп. 
Туннин пӗрех усси ҫукран.

22.02.97

АСАИЛУ

Эп ку редакцире тахҫан ӗҫленӗ.
Вунтӑххӑртаччӗ эпӗ ун чухне.
Мана — юратнӑ, эпӗ те — юратнӑ 
Ун чух кунти чипер пикесене.

Ун чух эп хам та пӗртте хальхи марччӗ.
Ҫунса тӑратчӗҫ хӑмӑр куҫӑмсем.
Туйра йывӑҫҫи пек эп яштакаччӗ.
Ҫӑра та кӑпӑшкаччӗ ҫӳҫӗмсем.

Ун чух эп, чӑн та, пӗртте хальхи марччӗ.
Кӑраччӗ эп ун чух ытлашшипех.
Эп йӗксӗке куҫран «эс — йӗксӗк!» теттӗм, 
Лармастӑм юнашар кӗҫҫепитпе.

Ун чух тӗнчи те — урӑхла тӗнчеччӗ.
Хури — хураччӗ. Шурӑччӗ — шурри.
Пире такам таҫта ертсе каятчӗ.
Кӗрлетчӗ ир те каҫ Мухтав Юрри.

Журналистсен ялан мухтамаллаччӗ —
Саманана, Влаҫа, Пулассине...
Парсассӑн ирӗк, хурлама юратчӗ...
Влаҫ кӑмӑлне кайман кӑлтӑксене.

Тӗнчи ун чух та пӗртте лӑпкӑ марччӗ:
Нейтрон бомби... Вьетнам... Афганистан... 
Йӗри-тавра — «усал, тискер тӑшманччӗ».
Анчах эпир — «утаттӑмӑр малта!».

Хӑш чух редакци ҫурчӗ кисренетчӗ —
Эпир хӗрсе, сиксе тавлашнӑран.
Пӗри калатчӗ: «Тӗрӗс пурӑнатпӑр!».
Тепри — кулатчӗ ҫеҫ ку шухӑшран.

Хӑш чух... сыпаттӑмӑр. Эрех — шыв пек юхатчӗ! 
Редакци хӑйччӗ — пирӗн ресторан.
Тост хыҫҫӑн — тост... Унтан пуҫлатпӑр юрӑ... 
Пуҫлӑхсене ятлаттӑмӑр кайран.

Шалу-таврашӗ, чӑн та, пысӑк марччӗ. 
Анчах... паратчӗҫ вӑхӑтра ӑна.
Хӑйне кура аванччӗ Совет Влаҫӗ — 
Выҫса вилме памастчӗ вӑл ҫынна.

Ҫапах та — темшӗн лайӑхчӗ ҫав вӑхӑт!. 
Ҫапах та — темшӗн, ҫак Ҫурта кӗрсен, 
Ман чунӑмра таса та ырӑ Тунсӑх 
Ҫунать Ҫурта ҫути пек хӗмленсе.

Эп ку редакцире тахҫан ӗҫленӗ. 
Вунтӑххӑртаччӗ эпӗ ун чухне.

09.03.97

ИККӖМӖШ МИКУЛАЙ ПАТШАНА ТАТА 
УНӐН ҪЫВӐХ ҪЫННИСЕНЕ 
ПИТӖРТЕ ПЫТАРНИНЕ КУРНӐ ХЫҪҪӐН 
(1998 ҪУЛХИ ИЮЛӖН 17-МӖШӖ)
ҪЫРНӐ СӐВӐ

... Пӗрҫылӑх каҫрӗ...
Пысӑк ҫылӑх.

Кӑштах ҫӑмӑллӑнрах тапать чӗрем.

17.07.98

ҪАВ УЛӐПСЕМ ПУРТАН

Г. Н. Волкова

«Тӑвалла пулсан та — малалла».
г. н. волков

Ун чух Чӑваш пулни — инкекчӗ. 
Чӑн-чӑн Чӑваш пулни — пушшех. 
Пиртен кулатчӗҫ. Ҫул памастчӗҫ 
Пире... Чӑваш пулнишӗнех.

Сӳнме пуҫланӑ Ҫӑлтӑр евӗр 
Чӑваш Сӑмахӗ тӗттӗмре 
Ун чух аран-аран ҫиҫетчӗ.
Влаҫсем калатчӗҫ: «Сӳнтӗрех!»

Влаҫсем вӗсем — влаҫсем. Вӗсемшӗн 
Ҫук Халӑх, ҫук Чӗлхе... Вӗсем 
Ялан темӗскертен хӑраҫҫӗ.
Вӗсен — хӑйсен саккунӗсем.

Ун чух пурин те ПӖР ТӖЛЛЕВЧЧӖ. 
Ара, инҫех те мар, умра 
Коммуна Ҫурчӗ хӗмленетчӗ.
Ун чух Коммунӑччӗ сумра.

Анчах, пире вӗрентнӗ тӑрӑх,
Чӑваш Чӗлхи Коммунӑра 
Иккен пачах та кирлӗ мар-мӗн.
Унта УРӐХХИҪЕМ шутра.

...Ҫапла пурнаттӑмӑр...Чӗлхемӗр 
Нуша куратчӗ тӑп-тӑмал.
Ун чух нумайӑшӗ Чӑвашшӑн 
Ҫӗн Кун килессине сунман.

...Ҫапах та пурччӗ, пурччӗ, пурччӗ 
Ун чух та пурччӗ Чӑвашсем!
Вӗсем пурри — хӑйех — Телейччӗ. 
Вӗсемччӗ — ПИРӖН УЛӐПҪЕМ.

Ҫав Улӑпсем пуртан вилмерӗ,
Сӳнмерӗ Шанчӑк Чӑвашра.
Ҫав Улӑпсем пуртан паян та 
Вӑй-хал тапса тӑрать чунра.

Ҫав Улӑпсем пуртан нихҫан та 
Чӑваш Хӗвелӗ сӳнес ҫук.
Ҫав Улӑпсен ятне нихҫан та 
Эпир асран кӑларас ҫук.

...Апла — ПУРНАТПӐР-ХА, ПУРНАТПӐР! 
Утма тивсен те тӑвалла,
Апла — тек каялла чакмастпӑр...
Утсам, Чӑваш, ут малалла!

02.08.97

АТНЕРХУСАНКАЯ

Ҫапах та тав сана, Атнер! 
Ҫапах та тав сана — 
Хӑтланнӑшӑн улӑштарма 
Тахҫан саманана.

Ан тив, эпир шутланӑ пек 
Пулмарӗ пӗтӗмпех.
Темскер таҫта кӑштах, Атнер, 
Ҫапах та улшӑнчех.

Ҫапах Чӑваш Тӗнчи паян 
Сывлать ирӗклӗрех.
Чӑваш Сӑмахӗ те паян 
Янрать ҫирӗппӗнрех.

Чӑваш Ҫӗн Ӗмӗр Алӑкне 
Уҫма хатӗрленет.
Ҫавӑнӑҫра та хурлӑхра 
Вӑл чӑвашлах пуплет.

Ҫапах та тав сана, Атнер! 
Ҫапах та тав сана!..
...Эп килӗшетӗп: ку йӑлтах — 
ПУҪЛАМӐШӖ кӑна.

Эп килӗшетӗп: Ҫӗнӗ Кун 
Ҫуталасси — малта.
Эп килӗшетӗп: санпа ман 
Кӗрешмелли — пайтах...

Ҫапах та тав сана, Атнер! 
Ҫапах та тав сана — 
Хӑтланнӑшӑн улӑштарма 
Тахҫан саманана.

30.01.99

ХЫРАЙ ӖНЕЛТЕН 
ШУПАШКАРА ТАВРӐННӐ ЧУХ 
ҪӖРПӲ ХУЛИ ТӖЛӖНЧЕ 
ҪЫРНӐ СӐВӐ, 
е каллех ҪАВ ЫЙТУ пирки 
пуҫӑма ватни

Ҫӗрпӳ.
...Ӑҫта Ҫӗрпӳ, 
унта — Пинпӳ.
Ӑҫта — Пинпӳ, 
унта — Ӗмпӳ...

Анчах та ҫук-ҫке-ха 
Пинпӳ!..
Анчах та ҫук-ҫке-ха 
Ӗмпӳ!..

Анчах та ҫук 
Ӗмпӳ...

Юрать-ха пур к 
Ҫӗрпӳ.

09.11.98

ҪАВРАҪИЛ-98

Ҫаврӑнать
Ҫавраҫил,

ҫаврӑнать...

Ҫавраҫил
варринче — 

бмӗтсем.
Ҫавраҫил

варринче —
шанчӑксем.

Ҫавраҫил
варринче — 

шӑпасем,
Ҫавраҫил

варринче — 
сурансем.

Ҫаврӑнать
Ҫавраҫил,

ҫаврӑнать...

05.03.98

22



ХАЛЛХ

Халӑх!..

Х алӑх— 
ӑслӑран та ӑслӑ, 
ухмахран-ухмах.

Халӑх — 
ырӑран та ырӑ, 
усалран-усал.

Халӑх!..

23.09.98

ЯТСӐР СӐВӐ

Вӗсен
ялавӗ

мӗншӗн
хӗрлӗ?

Вӗсем
юн
нумай
юхтарнӑ.

Вӗсен
ӗҫӗ

мӗншӗн
ӑнмасть?

Вӗсем
юн
нумай
юхтарнӑ.

Вӗсем
мӗншӗн

ялан
тулашаҫҫӗ?

Вӗсем
юн
нумай
юхтарнӑ.

Вӗсенчен
мӗншӗн

Турӑ
писнӗ?

Вӗсем
юн
нумай
юхтарнӑ.

09.11.97

РАҪҪЕЕ

Эх, Раҫҫей, намӑс мар-и сана?.. 
Тӗнчене хӑвӑнтан култаратӑн.
Эс вӗт ылтӑн ҫинче пурӑнатӑн!.. 
Ылтӑнне ҫич ютран тархаслатӑн.

13.12.96

ТӐВӐЛ УМӖН

Тӑвӑл
умбн
темшбн
лӑпкӑ
уйрӑмах
тӗнче.

Тӑвӑл
умӗн
темшӗн
тимсӗр
уйрӑмах
этем.

Тӑвӑл
умӗн
темшӗн
тӑвӑр
сӑвӑҫшӑн
тӗнче...

05.10.96

РАҪҪЕЙ-98: ЧУХӐНСЕН Ю РРИ

Эпир ырӑ пурнӑҫ курма ҫуралман. 
Эпир яланах ҫуклӑхпа кӗрешетпӗр. 
Эпир яланах тем кӗтетпӗр. Анчах... 
Анчах та кӗтсе илейместпӗр.

Ӗҫлетпӗр эпир. Тӑрӑнса аниччен 
Ӗҫлетпӗр эпир — кунӗн-ҫӗрӗн. 
Ӗҫлетпӗр пулсан, мӗншбн чухӑн эпир? 
Ма ҫӑкӑр чӗлли те ҫук пирӗн?

Эпир ырӑ пурнӑҫ курма ҫуралман. 
Эпирҫуралман п у р ӑ н м а ш к ӑ н .  
Ҫуралнӑ эпир такама тӑрантма. 
Такам умӗнче пуҫ таймашкӑн.

Эпир никама та сунмастпӑр усал. 
Эпир ҫыннӑнне хапсӑнмастпӑр. 
Парсамӑр пире — хамӑра тивнине! 
Эпир ҫакна ҫеҫ тархаслатпӑр.

Парсамӑр пире, этемле пурӑнса, 
Ачамӑрсене ҫул уҫмашкӑн!
Кам усрӗ сире малашне тӑрантса, 
Енчен те вӗсем пулмасассӑн?

Енчен те вӗсем пулмасан, малашне 
Кам ӗҫлӗ хирте, кам юхтарӗ 
Тарне — заводра, станоксем умӗнче? 
Кам сирӗншӗн чаплӑ ҫул сарӗ?

Енчен те вӗсем пулмасан, малашне 
Эсир чӗртнӗ Вӑрҫӑ Кӑварӗ 
Кама чи малтан хыпса ҫӑтӗ? Кама?.. 
Кама вӑл тискеррӗн ҫунтарӗ?!

...Парсамӑр пире хамӑра тивнине! 
Эпир ҫакна ҫеҫ тархаслатпӑр.
Эпир никама та сунмастпӑр усал. 
Эпир ҫыннӑнне хапсӑнмастпӑр.

05.09.98

КАРАПСЕМ

Л. П. Куракова

Тинӗсре путакан карапсен асапне 
Тинӗсре путакан карапсем ҫеҫ пӗлеҫҫӗ.
Эп сире ӑнланатӑп, ПУТСА КУРНИСЕМ.
Ма тесессӗн, эп хам сахал мар путса курнӑ.

Ма тесессӗн, эп хам — ТИНӖСРЕ ҪУРЕКЕН.
Ма тесессӗн, эп хам Тинӗспе вӑй виҫетӗп.
...Эп тахҫан шикленеттӗм сиртен, тӑвӑлсем.
Анчах халь, тӑвӑлсем, эп сире юрататӑп.

Эп — ПУТСА КУРНӐСКЕР. Ҫавӑнпа эп сире, 
Тинӗсре путакан карапсем, ӑнланатӑп.
Эп — ПУТҪА КУРНӐСКЕР. Ҫавӑнпа эп сире, 
ПУТАКАН КАРАПСЕМ, ПУЛӐШМАШКӐН

ВАСКАТӐП.

16- 31.07.97

К. М. А.

Эс
мана
«Эс — Халӑх Чунӗ!» 
тетӗн.

Ҫапла, 
эп, чӑн та, —
Халӑх Чунӗ.

...Аманнӑ Халӑхӑн 
аманнӑ Чунӗ.

23.11.97

Эп
ҪУТӐ
илсе килнӗччӗ.

Эсир —
усӑ курас темерӗр унпала.

Эп
ӐШӐ
илсе килнӗччӗ.

Эсир —
«капла та ӑшӑ!» терӗр пулмалла. 

Эп
Ш АНЧӐК 
илсе килнӗччӗ...

Эсир...

26.03.97

МӖТРИ ЮМАНА 

Палӑк вырӑнне

Ан тив, хисеп те, чыс та ан курам...
МИТТА

I.

Тахҫан тусем, хирсем кисреннӗ — 
Чӑваш ярса пусмассерен.
Тахҫан мӗнпур тӗнче киленйӗ — 
Чӑваш Сӑмахӗ илтӗнсен.

Тахҫан, Чӑвашӑн Хурҫӑ Хӗҫӗ 
Хаяррӑн, сиввӗн хӗмленсен, 
Усал-тӗсел чӑл-пар саланнӑ, 
Пӑчланнӑ ҫӑткӑн тӑшмансем.

Тахҫан, ҫурхи ӗҫсем пӗтсессӗн, 
Вӗҫӗ-хӗррисӗр улӑхра 
Мӑнаҫлӑ, ирӗклӗ, хӑватлӑ 
Чӑваш киленнӗ вӑйӑра...

Анчах Кунҫул тени — каварлӑ. 
Кунҫул — ҫич кукӑр, ҫич тумхах. 
Эс, тар тӑкса, суха тӑватӑн.
Ҫумра — шӑлне хӑйрать хурах.

Инкек тени пӗччен ҫӳрет-и?.. 
Ҫахал-им каскӑн тӗнчере?.. 
Йӗри-тавра — улать выҫ кашкӑр... 
Суран ҫине суран — ӳтре...

Йӗри-тавра — кӑвар та тӗтӗм. 
Йӗри-тавра — куҫҫуль те юн. 
Малта — асаплӑ сивӗ тунсӑх. 
Малта — хӗвелсӗр, тӗксӗм Кун...

II.

Сан пек тата кам ӑнланса-ши 
Хӑй халӑхне, Мӗтри Юман?..

Сан пек тата кам шеллесе-ши 
Хӑй халӑхне, Мӗтри Юман?.. 
Сан пек тата кам ыр сунса-ши 
Хӑй халӑхне, Мӗтри Юман?.. 
Сан пек тата кам юратса-ши 
Хӑй халӑхне, Мӗтри Юман?..

III.

Хисеп те, чыс та эс курмарӑн. 
Ялан хурлатчӗҫ сан ятна.
Пур ӑҫтиҫук тапаҫланатчӗ 
Варалама сан Сӑнарна.

Хисеп те, чыс та эс курмарӑн. 
Ют алӑ хупрӗ сан куҫна.
Анчах эс пур — паян та чӗрӗ. 
Манмарӗ халӑх сан ятна.

Паян кӑна-и — чӗрӗ пулӑн, 
Хисеплӗ пулӑн эс ялан.
Пурах, пур — Халӑх Пархатарӗ! 
Мухтав та чыс сана, Юман!

04.10.98

Хамӑрӑннисемех-ҫке-ха!.. 
Анчах та — ют!
Анчах та ют-ҫке-ха — 
Хамӑрӑннисемех!.. 
Тӗллевӗмӗр — пӗр-ҫке-ха! 
Тӗллевӗмӗр — пӗр.
Ытла та ют-ҫке-ха — 
«хамӑрӑннисемех»!..

09.02.96

Пӑтранать Чӑваш Тӗнчи, пӑтранать. 
Ырӑпа Усал Вӑрҫи вӑйланать.
Чӗре хыҫҫӑн ҫӗн чӗре аманать. 
Пӑтранать Чӑваш Тӗнчи, пӑтранать.

Ырӑпа Усал Вӑрҫи вӑйланать. 
Чӑваша чӑваш сутать, улталать. 
Чӑваша чӑваш таптать, путарать. 
Тӳпере хура ҫӑхан явӑнать.

Пӑтранать Чӑваш Тӗнчи, пӑтранать. 
Ырӑпа Усал Вӑрҫи вӑйланать. 
Тӳпере хура ҫӑхан явӑнать.

24.11.96

ИСТОРИ СУЧӖ УМӖНЧЕ

Чӑваш чӗлхин палачӗсем, 
тӑрсамӑр!
Истори Сучӗн Куҫӗнчен 
пӑхсамӑр!

Эй, эс —
ишӗлекен империн харсӑр хуралҫи, 
хӑвна Халӑхсен тӗрминче 
патша пек туякан ӑҫтиҫук, 
чӗтретӗн?!
Эй, эс — ҫемҫе пуканшӑн 
аҫу-аннӳ пилленӗ Чӗлхене 
сутса пурӑнакан йӑх-ях, 
чӗтретӗн?!
Эй, эс тата —
«чӑваш! чӑваш!..
мухтав сана, чӑваш!..» — текелесе, 
«ҫӳле хӑпаракан» хастар, 
чӗтретӗн?!

Чӗтрӗр!

Истори Сучӗ умӗнче 
чӗтрӗр!

...Чӑваш Чӗлхишӗн ҫапӑҫса 
пуҫ хунӑ Улӑпсем, 
куҫӑрсене уҫсамӑр!
Курсам, Атилла, 
кур, Кубрат,
Алмуш-патшамӑр, кур, 
курсамччӗ, Иван Якӑльч, кур: 
паян Чӑваш Чӗлхин тӑшманӗсем 
явап тытаҫҫӗ сирӗн умӑрта!

Ҫунтар, питле йӗксӗксене,
Кӑвар Чӗреллӗ Ҫеҫпӗл!
Калах, кала хӑв сӑмахна,
Сӑваплӑ Кӗҫтенттин!
Элкер! Митта!
Ӑҫта эсир?

Ӑҫта эс, Хусанкай?
Паян Чӑваш Чӗлхин тӑшманӗсем 
явап тытаҫҫӗ сирӗн умӑрта!

...Чӑваша
Халӑхсен тӗрминче 
усракансене — 
намӑс!

Чӑвашла калаҫман чӑвашсене — 
намӑс!

Ачине-пӑчине
чӑвашла вӗрентмен чӑвашсене — 
намӑс!

Чӑваш Чӗлхине вилӗм сунакансене -
намӑс!
намӑс!
намӑс!

Чӑваш Чӗлхин палачӗсем, 
тӑрсамӑр!

03.04.97

ВӐХӐТ ҪИТРӖ!

Вӑхӑт ҫитрӗ урӑлмашкӑн, 
Куҫсене уҫма!
Вӑхӑт ҫитрӗ кар тӑмашкӑн, 
Ҫӗршыва ҫӑлма!

Хурахсен хура эшкерӗн 
Мӑшкӑлне тӳссе 
Тек пӗр кун та пурӑнмастпӑр! 
Ҫитӗ шикленсе!

Вӑхӑт ҫитрӗ каламашкӑн 
Татӑклӑ сӑмах:
Кирлӗ мар пире, «патшамӑр», 
Кунашкал «ҫӑтмах»!

Кирлӗ мар пире, «хуҫамӑр», 
Эс те паянтан!
Ҫахал мар эс улталарӑн, 
Култӑн халӑхран.

Тӑвансемӗр! Ҫитрӗ вӑхӑт 
Ҫӗн ҫулпа утма!
Вӑхӑт ҫитрӗ кар тӑмашкӑн, 
Ҫӗршыва ҫӑлма!

06.09.98

Пурнӑҫ мар — абсурд театрӗ!.. 
Ир тӑратӑн та пуҫлатӑн 
Хӗвӗшме-тӗрткелешме.
Пурнӑҫ мар — абсурд театрӗ!..

Пурнӑҫ мар — абсурд театрӗ!.. 
Вӑранса ӗлкӗрейместӗн, 
Ҫывӑрма выртма тивет. 
Пурнӑҫ мар — абсурд театрӗ!..

Пурнӑҫ мар — абсурд театрӗ!.. 
«Тӑвалла утатӑп», — тетӗн. 
Хӑв утан анаталла.
Пурнӑҫ мар — абсурд театрӗ!..

Пурнӑҫ мар — абсурд театрӗ!.. 
Эс ӑ н а  «Ҫавниҫӗм!..»тетӗн, 
В ӑ л «Кӗсйӳ сан шӑтӑк!» тет. 
Пурнӑҫ мар — абсурд театрӗ!..

Пурнӑҫ мар — абсурд театрӗ!.. 
Шуррине «хура — вӑл!» теҫҫӗ, 
«Шурӑ!» теҫҫӗ хурине.
Пурнӑҫ мар — абсурд театрӗ!..

Пурнӑҫ мар — абсурд театрӗ!.. 
Ухмаха «вӑл — ӑслӑ!» теҫҫӗ, 
«Ӑссӑр!» теҫҫӗ ӑслине.
Пурнӑҫ мар — абсурд театрӗ!..

Пурнӑҫ мар — абсурд театрӗ!.. 
Ирӗн-каҫӑн ҫаратаҫҫӗ 
Ҫукка юлнӑ халӑха.
Пурнӑҫ мар — абсурд театрӗ!..

25.09.98

ТӖРӖСЛЕВ

Автобус чарӑнчӗ.
Каллех
билет, ак, тӗрӗслеҫҫӗ.
Билет, паллах, пурин те пур.
Ҫапах та
тӗрӗслеҫҫӗ.

Кама
шанмаҫҫӗ?
Тен,
мана?..
Тен, ман кӳрше шанмаҫҫӗ?..

Кама шанмаҫҫӗ-и?
С а н а,
ман Халӑхӑм,
шанмаҫҫӗ.

08.1198

Шырах, шыра Идеална, Поэт!
Тен, тупӑн-ха, тен, тупӑнэсӐна...
Ҫапла — сана никам та ӑнланмасть, 
Ҫапла — юри пӳлеҫҫӗ сан ҫулна,

Ҫапла — хӑш чух эс, «Идеал!» тесе, 
Пуҫна таятӑн пач урӑххине,
Ҫапла — эс аманатӑн та тинех 
Туйса илетӗн хӑв йӑнӑшнине,

Ҫапла — хӑш чух, чуну кӳтсе ҫитсен,
Эс аллуна сулан тӗнче ҫине,
Ҫапла — эс пуринчен те ытларах 
Пӗлетӗн ҫын епле вӑйсӑррине...

Ҫапла! Ҫапла!.. Ҫӗр хут, пин хзп- — ҫапла! 
...Анчах, Поэт... шыра Идеална!
Никам та ан шыратӑр, эс шыра!
...Эс тупмасан, кам туптӑр-ха Ӑна?!

30.03.97

ТАВЛАШУ

А. Шагарова
Эсир илтсе-ши е илтмен-ши?..
Анчах та иртнӗ каҫхине 
Эп илтрӗм иккӗн питӗ хытӑ 
Сиксе, хӗрсе тавлашнине.

Камсем тавлашрӗҫ?.. Хуравлатӑп. 
Тавлашаканӗсем — ҫаксем:
Пбри — Ӑс-Тӑн, тепри вӑл — Туйӑм.
Эп — лараканӗ итлесе.

«Эп кирлӗрех!.. Эп пулмасассӑн, —
Тесе калать Ӑс-тӑн, хӗрсе, —
Этем тени пурнатчӗ халь те,
Хӑй мӗлкинчен хӑй шикленсе.

Эп пулмасан, этем паян та 
Ҫӳретчӗ —  чукмарне йӑтса.
Эп пулмасан, этем пурнатчӗ —
Ҫаплах чулран вут кӑларса.

Эп пур та — пурте пур этемӗн!
М ана пула вӑл ӳлӗмрен 
Пушшех те вӑйлӑ, сумлӑ пулӗ!
Хуҫа вӑл пулӗ тӗнчере!..».

«...Сана пула эппин? — тет Туйӑм. —
Эс кирлӗрех эппин?.. Айван!..
Этеммалтан т у й м а  вӗреннӗ. 
Ш у х ӑ ш л а м а  вара — кайран!

Кӑвайт умне этем м а ларнӑ?
Ӳт-пӗвӗ хытӑ шӑннӑран!
М а сунарта вӑл асапланнӑ?
Ы тла та выҫӑ пулнӑран!

Ма, шӑпчӑк сассине илтсессӗн,
Этемӗн чунӗ савӑнать?
Этем пурӑнаймасть Илемсӗр?
Этем Илемшӗн пурӑнать!

Эпкирлӗрех! Э п  пулмасассӑн, 
Этемӗн чунӗ халиччен 
Кӗрхи тӗнче пек тӗлӗретчӗ —
Кичем те тӑвӑр Ҫӗр ҫинче!..»

«...Ҫан шӑпчӑкун сасси — самантлӑх! - 
Чӗрре кӗрет Ӑс-Тӑн ҫаплах. —
^ е м ӗ н  утасси — малта-ха! 
Йӑнӑшасси те ун — пайтах.

Эп, мӗн курмастӑп-им — куратӑп:
Э с пӑтрататӑн этеме!
Ҫана пула нуша курать вӑл!
Ҫакна эс тивӗҫлӗ пӗлме!

Тин ҫеҫ вӑл тӗрӗс пурӑнатчӗ.
Утатчӗ ҫирӗппӗн мала.
Эп, ҫул уҫса, малта пыраттӑм... 
Арканчӗ йӑлт сана пула!..

Каллех вӑл такама савать, ав.
Каллех вӑл маннӑ хӑй камне.
Каллех ун пӗр сӑмах — «Ҫавниҫӗм!..» 
Вӑл алӑ сулнӑ ман ҫине...

Эп ҫеҫ, эп ҫеҫ ӑна май парӑп 
Ҫак ҫут тӗнчен Хуҫи пулма!..
Каларӗ тейӗн, ҫитӗ вӑхӑт —
Пӑрахӗ вӑл тунсӑхлама!..»

«...Этем тунсӑхлама пӑрахӗ?! —
Тет Туйӑм, чӑн та тарӑхса. —
Этем тунсӑхлама пӑрахӗ —
...Этем пулмашкӑн пӑрахсан!!

Этем вӑл савӑнма ҫуралнӑ!
Этем ҫуралнӑ юратма!
Ун пӗтӗм пурнӑҫӗ — самантлӑх!
Ан чар ӑна эс п у р ӑ н м а!..».

Эх, еплерех вӗсем тавлашрӗҫ -  
Туйӑмпала Ӑс-Тӑн — ҫӗркаҫ!.. 
...Ҫынсем мана каланӑ тӑрӑх, 
Вӗсем... паян та тавлашаҫ.

04- 06.01.99

1996 ҪУЛХИ ҪУРКУННЕ 
ПАРИЖА ҪИТСЕ КУРНӐ 
ХЫҪҪӐН ҪЫРНӐ СӐВӐ

Висла урлӑ, 
Одер урлӑ, 
Эльба урлӑ 
каҫрӑм эп. 
Тухӑҫра
тахҫан пулсаччӗ. 
Анӑҫра 
пулманччӗ эп. 
...Эп куратӑп та: 
Хӗвел вӑл 
пур ҫӗрте те — 
Хӗвелех.
Эп куратӑп та: 
Этемте 
пур ҫӗрте те— 
Этемех.

Тухӑҫра та, 
Анӑҫра та 
пур Хаваслӑх, 
Хурлӑх пур. 
Анӑҫра та, 
Тухӑҫра та 
Ь1рату пур,
Ӗмӗт пур.
Пур ҫӗрте те, 
пур ҫӗрте те 
кунӗн-ҫӗрӗн 
Ӗҫ вӗрет.
Пур ҫӗрте те, 
пур ҫӗрте те 
Ҫ ӗ р  иртсессӗн, 
К у н  килет.

Пур ҫӗрте те 
пур

43



Иртнийӗн 
чӗрӗ Ахрӑмӗ.
Тата
пур ҫӗрте те 
пур Пуласлӑх,
Юрату та пур, паллах. 
Тухӑҫрата,
Анӑҫра та 
Ҫын
шанать те ӗненет. 
Анӑҫра та,
Тухӑҫра та 
Ҫын
ялан Телей кӗтет.

...Эльба урлӑ,
Одер урлӑ,
Висла урлӑ 
каҫрӑм эп.
Тухӑҫа
тахҫан курсаччӗ. 
Анӑҫа
курманччӗ эп.

]4.04—17.05.96

Тытап та каятӑп Йошкар-Олана!
Мана Шупашкар йӑлӑхтарчӗ! 
Йошкар-Олари туссемпе тӗл пулсан,
Эп тунсӑхӑма манаканччӗ.

Тытап та каятӑп эп, ак, Хусана!
Хусан ют хула-им, мӗн, маншӑн?
«Рахим итегез!» — тейӗҫ ман тусӑмсем. 
«Салам!» — тейӗп эпӗ манӑҫлӑн.

Тытап та каятӑп эп, ак, Чӗмпӗре!
Тӑван хула пек маншӑн Чӗмпӗр!
Эп калӑп: «Мана килӗшет Чӗмпӗр Ен!..». 
Туссем мана калӗҫ: «Пӗлетпӗр!».

Тытап та каятӑп эп, ак, Ӗпхӗве!
Туссем манӑн пур Ӗпхӳре те!
«Салам!» — тейӗп эп, — Салават ҫӗршывне!» 
«Килех! — тейӗ вӑл. — Эп кӗтетӗп»!

Тытап та каятӑп Йошкар-Олана!
Унтан Хусана эп каятӑп!..
Каймастӑп ниҫта та!.. Санах, Шупашкар, 
Санах эп чунтан юрататӑп!

15.11.98

45



Виталий Гордеева

Муркашра тахҫанах эп пулманччӗ. 
Килӗшет мана темшӗн Муркаш. 
Муркашсем — питӗ паттӑр та харсӑр. 
Муркашсем — ӑшӑ пиллӗ, йӑваш.

Муркашра тахҫанах эп пулманччӗ. 
Халь куратӑп та — ак тамаша!
Йӑлт ҫӗнелнӗ кунта, чиперленнӗ! 
Паллама та май ҫук Муркаша!

Йӑлт ҫӗнелнӗ кунта, илемленнӗ!..
Пур Муркашшӑн хӗвеллӗ малаш. 
Муркашсем, ӗҫӗрсем сирӗн ӑнччӑр! 
Такӑр пултӑр ҫулу сан, Муркаш!

27.11.98

СӐВӐҪ

Питех те ӗҫлисенӗн хушшинче 
Вӑл пӗртте курӑнмасть ӗҫчен ҫын пек. 
Вӑл киленет черченкӗ чечекпе.
Вӑл калаҫать каҫхи ҫӑлтӑрсемпе.

Вӑл ҫӗр ҫинчех утса ҫӳрет, паллах.
Вӑл пурӑнать, паллах, ҫынсем пекех. 
Хурлантарсассӑн, вӑл та хурланать. 
Савӑнтарсассӑн, вӑл савӑнатех.

Ҫынсем пекех вӑл йӑнӑшсем тӑвать, 
Ӳкет, тӑрать, ялан таҫта васкать... 
Ҫапах та... темшӗн... вӑл — урӑхларах.. 
Ҫапах та... темшӗн... СӐВӐ вӑл ҫырать.

Ҫапах та темшӗн, темшӗн уйрӑмах 
Ӑнах савать те пӑхӑнать Сӑмах...

16.09.98

эп

«А эсӗ — питӗ кӑткӑс ҫын».
ИЛТНИНЧЕН

А эп  — 
темлете!.. 
Йӑваш та эп, 
кӑра та!
А эп — 
темлете!..
Эп ырӑ та, 
усал та!
А эп — 
темлете!..
Эп ӑслӑ та, 
айван та!
А эп — 
темлете!..
Чее те эп, 
кӑнттам та!
А эп — 
темлете!.. 
Ҫуралнӑ та — 
пурнатӑп!
А эп 
пурне те 
телей кӑна 
сунатӑп!

21.01.99

чӐРСӐРлЛх

Никама
пӑхӑнман

ҫын
пулма

Пур-и
май,

ҫук-и
май —

пурпӗрех

Эп
вӑй

ҫитнӗ
таран

тӑрӑшатӑп

Никама
пӑхӑнман

ҫын
пулма.

15.09.98

ИОСИФ ДМИТРИЕВА -

Вӗрентекенӗме, Юлташӑма — 
инҫетри Акмола хулине унти 
вырӑс драма театрӗн 
тӗп режиссерӗ пулса ӗҫлемешкӗн 
кайма пуҫтарӑннӑскерӗмӗре

Иосиф! Иосиф! Иосиф!
Иосиф! Мӗнле- ха капла?..
Талант Чӑвашра кирлӗ мар-шим?! 
Нумай-шим Талант Чӑвашра?!

Иосиф, кала-ха; мӗскершӗн 
Чӑваш юратмасть Чӑваша? 
Чӑвашӑн Тӗнчи, тен, пит хӗсӗк? 
Тен, тӑвӑр пире Чӑвашра?

Иосиф, кала-ха; Тӗллевӗ 
Ҫуках-шим Чӑвашӑн ку чух? 
Тӗллевсӗр — ӑҫтан-ха? мӗнле-ха?.. 
Тӗллев, тем, тесен те, кирлех!

Иосиф! Иосиф!.. Тен, каймӑн?.. 
Тен, юлӑн, Иосиф?..
К у н т  а,
К у н т а Талантсем питӗ кирлӗ! 
Чӑваш Чӑвашра кирлӗрех!

08.01.97

АРҪУКА

Эп, Арҫук, сана пӗлетӗп.
Эс, Арҫук, мана пӗлен.
Эп пӗлеп: эс тӗлӗнетӗн.
Эп те питӗ тӗлӗнеп.

Тӗлӗнеп — этем телейлӗ 
Пурӑнма пӗлменнинчен.
Тӗлӗнеп... Тӗлӗннӗҫемӗн... 
Пурӑнмашкӑн вӗренеп.

Эп, Арҫук, халь тин ӑнлантӑм: 
Пирӗн пурнӑҫ — вӑйӑ мар.
Ай мӗн чухлӗ эп ҫухатрӑм —
Тин ҫакна ӑнланнӑран.

Мӗн пурри — йӑлтах — ҫынра-мӗн. 
Йӑлт — ҫынра, ҫын чӗринче. 
Пӗтӗмпех ҫынран килет-мӗн —
Ҫын к а м а ӗненнинчен.

Пӗрисем калаҫҫӗ: пурнӑҫ 
Этеме тискерлетет.
Пурнӑҫ ҫеҫ-ши, пурнӑҫ ҫеҫ-ши?..
Эп — кӑштах иккӗленеп.

Эп, Арҫук, ҫакна куратӑп:
ЫРӐ пурпӗр вӑйлӑрах!
Эс ҫакна шанса пурнатӑн.
Эп ҫакна шанса пурнап.

...Эп, Арҫук, сана пӗлетӗп.
Эс, Арҫук, мана пӗлен.
Эп пӗлеп: эс ӗненетӗн.
Эп те, тусӑм, ӗненеп.

18.05.96

ЭСИР ВАРА?..

Хӑрарӑм эН...
Кӗтмен-туман ҫӗртен 
эп...
хамран хам хӑрарӑм.

Хӑрарӑм эп
хамри
усаллӑхран.

Эп ырӑ ҫын тесе хама шутлаттӑм. 
Эп
халӗте
хама шутлатӑп ырӑ ҫын тесе.

Анчах 
манра та 
пур иккен... 
усал.

Хӑрарӑм эп...

Э с и р  вара?..

03.08.98

Телей те,
Айӑп та — 
пбрле.

К а м
айӑпсӑр?
К а м
ку тарана ҫитсе 
пӗрре те айӑпа кӗмен?..

Апла пулсан ан айӑплӑр, ан ятлӑр ■ 
айӑпа кӗрсе,
самантлӑха Телей тупнисене!

07.01.98

ХУРАВ

Каллех — ӳпкев... Каллех — ятлаҫҫӗ... 
Иккен... «Эп — чапшӑн», «мулшӑн — эп». 
«Юлташсене сутатӑп» эпӗ.
Кӗскен: чи путсӗр ҫын вӑл — эп.

Еплевӗсем п ӗ л с е  ӗҫлеҫҫӗ!
Вӗсем пӗлеҫҫӗ ман чуна 
Епле хуҫмаллине. Пӗлеҫҫӗ 
Тӗксӗмлетмешкӗн ман Куна.

Ҫапла, яваплӑ эп. Яваплӑ 
Кашни чӗрешӗн, чуншӑн!.. Эп 
Йӑлтах курма-туймашкӑн тивӗҫ!..
Анчах та... Турӑ мар-ҫке эп!

Ҫапла, эп вӑйлӑ, питӗ вӑйлӑ!
Ҫапла, мана Тӳпе савать!..
Анчах... — ӑҫтан-ха эп?.. епле-ха?..
Мана хама к а м ӑнланать?!

...Кӳрентӗм-и?.. Паллах, кӳрентӗм.
Эп, мӗн, ҫын мар-им? Эп те ҫын.

16.08.97

54



ЭП ПУР ТА...

Эп пур та — мана тем тума та сире халь юрать: 
мана ӑнланмасӑр «ӑнлантӑм» теме, 
мана шеллемесӗр «шеллетӗп» теме, 
мана ӗненмесӗр «ӗнентӗм» теме, 
мана юратмасӑр «саватӑп» теме...

Эп пур та — мана ӑнланмастӑр эсир.
Эп пур та — мана шеллеместӗр эсир.
Эп пур та — мана ӗненместӗр эсир.
Эп пур та — манран хӑтӑласшӑн эсир...

Эп пур та...

19.05.95

ХАЛЬХИ ҪӖРМЕ ПУЯНСЕНЧЕН ПӖРНЕ

Халӑхӑмӑр чухӑн та выҫӑ чухне 
Эс ҫаплах мулупа мухтанатӑн.
Эс чӑнах та пуян, пит пуян.
Ма тесен, эс п и р е ҫарататӑн.

Мул пухма эс пӗлетӗн, паллах.
Ма тесен, ҫаратма эс пӗлетӗн.
...Эп шеллетӗп, мӑнтарӑн, сана!
Ма тесессӗн, ятна эс ҫӗртетӗн.

Ма тесессӗн, эс халӑх юнне,
Сӗлӗх пек, кунӗн-ҫӗрӗн ӗметӗн.
М а тесессӗн, эс ҫын куҫҫульне, 
Нишлӗскер, юхтарса иртӗнетӗн.

Ҫитӗ вӑхӑт — эс тытӑн явап. 
Тытӑнах!.. Эп ҫакна ӗненетӗп!
Эп шеллетӗп, мӑнтарӑн, сана!..
Сана мар... сан ч у н н а  эпшеллетӗп!.

22.01.99

ИУДА

Эп Иуда пӗр ҫынна чуп тунине курсаччӗ., 
Ҫапла, Иуда вилӗмсӗр, туссем.
«Иуда мар — таса та ырӑ гений!» —
Тесе шутларӑм эпӗ, тӗлӗнсе.

Епле илемлӗ сӑмахсем каланчӗҫ!..
Капши сӑмахӗ — ьштӑн та мерчен. 
Ӗмӗрлӗхе савма сӑмах вӑл пачӗ.
«Пӗрле пурнасчӗ, — терӗ, — виличчен».

Ку сӑвва Иуда вулас ҫук та... 
Пурпӗрех ҫыратӑп эп ӑна. 
...Тимлӗрех пулсамччӗ, Вулаканӑм! 
Ан ӗнен, ан шан Иудӑна!

02.01.97

ЫРАТӐВӐМӐН ВИҪӖ СӐВВИ

I

Пӗрисем паян хаваслӑ питӗ.
Тӗнчере паян темле уяв.
Эп тахҫан уявсене саваттӑм.
Ман асра паян — ҫинҫе пӑяв.

Ман асра паян — Кану та Канлӗх.
Кам хаваслӑ — кайтӑр уява.
Эп каймастӑп вӗсемпе, каймастӑп!
Эп паян каясшӑн... Канӑва.

Вӑл таҫта пурах-ҫке-ха, пурах-ҫке! 
Канмаллах-ҫке ҫыннӑн, канмаллах!... 
К а н м а л л а . . .  Канмашкӑн вӑхӑт ҫитнӗ.. 
К а й м а л л а . . . Э п  пур — ларап кунтах..

Эп... к у н т  а н каймашкӑн та хӑратӑп. 
Пӗлччӗр пурте — эп хӑравҫине!
Эп у н т а  мӗнкӗтнинепӗлместӗп... 
Эппӗлеп у н т а  каймаллине...

Каймалла... Анчах ӑ ҫ т а?!
...Пӗлместӗп.
Канмалла... Анчах ӑ ҫ т а?!
М ӗ н л е?!

II

Каллех — хура...
Йӑлтах — хура...
Хӗвел — хура...
Тӳпе — хура...
Йӑлтах — хура...

Хура — ман пит...
Хура — ман куҫ...
Хура — ман кӑмӑл...
Йӑлт — хура...

Хула — хура...
Ҫынсем — хура...
Тӗнче — хура...
Йӑлтах — хура...

Хура — ҫак хут...
Хура — ҫак ир...
Хура — ҫаксӑвӑ...
Йӑлт — хура...

Хура...
Каллех — хура...
Йӑлтах — хура...

III

Ман чӗреме кӑшлать пӗчченлӗх хурчӗ... 
Тискер ҫав хурт. Вӑл шеллеме пӗлмест. 
Чӗрем! Чӗрем!
Вуткайӑкӑм!
Никам та, пӗлсем, сана никам та шеллемест!

Ах, пурнӑҫӑм!
Ыратӑвӑм... Асапӑм...
Ҫамантлӑха ҫуталнӑ ялтӑрав...
Мӗне шанса эс тӗттӗмре ҫиҫетӗн?
Кама эс кирлӗ, каласам, кама?

Ӗненӗвӗм... Ҫут шанчӑкӑм...
Тархасшӑн, тархасшӑн, хӑпӑр ман ҫумран! 
Тархасшӑн, хуть эсир мана ан суйӑр!
Эп никама та ӗненместӗп тек...

Мана никам та шеллемест, пӗлетӗп.
Эп никама та кирлӗ мар текех...
Эс кӑлӑхах, чӗреҫӗм, лӑпланмастӑн...
Хура чаршав пуҫларӗ хупӑнма...

Ман чӗреме кӑшлать пӗчченлӗх хурчӗ. 
Пӗчченлӗх хурчӗ хӑй ӗҫне пӗлет...

27.12.96

ЧУНРИ

Ӗнер кӑна вӑл ман юлташччӗ.
Паян вӑл — ман «усал тӑшман». 
Ӗнер вӑл алтӑр пушататчӗ 
Ман ҫирӗп сывлӑхшӑн. Паян...

Паян тар юхтарса хӑртать вӑл,
Ӑҫта ҫитет унта, мана.
Паян ман ятӑма таптать вӑл.
Никам та чараймасть ӑна.

...Хурлатӑр. Хӑрттӑр. Эп — чӑтатӑп. 
Мӗн тӑвӑн — манӑн чӑтмалла.
Вӑл каҫару мӗнне ан пӗлтӗр.
Ман — пурпӗрех каҫармалла.

Хурлаччӑр. Хӑрччӑр. Эп — тӳсетӗп. 
Эп — Сӑвӑҫ. Манӑн — тӳсмелле. 
Тата... Тата — кӑштах пулин те 
Ман... пурӑнма вӗренмелле.

05.03.97

ЭПИГРАММА ВЫРӐННЕ

Сана шелленӗ чухлӗ кама шеллес-ха ман?
Ҫынна сунмастӑн ырӑ, савмастӑн эс ҫынна.
Чӗрӳ чулланнӑ санӑн, юну пӑрланнӑ сан.
Ҫапах хӑв каҫӑртатӑн хӑш чух ҫук кӑкӑрна.

Сывалмалла сан, тусӑм, сипленмелле часрах —
Ч у н у сан чирлӗ, тусӑм, чунна сан ҫӑлмалла.
Сан пӗтӗмпех малта-ха, эс — «пуҫӗпех пӗтмен». 
Мӗнрен пуҫламалла-и?... Ҫ Ы Н Н А ЮРАТМАЛЛА!

09.11.97

КУҪҪУЛЬ

Ман,
паллах,
халь
выртса
макӑрассӑм
килет...

Эпӗ,
тен,
халь
выртса
макӑраттӑмччӗ пуль -

куҫӑмра
тӑрса
юлнӑ
пулсассӑн
куҫҫуль.

Куҫӑмра
тӑрса
юлнӑ
пулсассӑн
куҫҫуль.

25.10.97

ПАТТӐРСЕМ

Паттӑрсем паттӑра ӑмсанмаҫҫӗ. 
Ҫӗнтерӳ тутине-масине 
Туйнисем питӗ лайӑх пӗлеҫҫӗ 
Ҫӗнтерӳ мӗн хака ларнине.

Кӗрешмесӗр май ҫук ҫӗнтермешкӗн. 
Кӗрешӳ Вутӗнче пиҫнисем 
Ҫӗнтерӳҫӗсене... тав тӑваҫҫӗ.
Ма тесен, вӗсем курнӑ ҫӗнсе.

Паттӑрсем мухтанмашкӑн пӗлмеҫҫӗ. 
Ҫӗнтерӳ юратмасть вӗҫкӗне. 
Ҫӗнтерес-тӗк ҫӗнтер эс илемлӗн.
Е... ҫул пар хӑвӑнтан вӑйлине.

Паттӑрсем паттӑра ӑмсанмаҫҫӗ. 
Кӗрешсе, вӑй виҫсе курнисем 
Паттӑрсен умӗнче пуҫ таяҫҫӗ.
Ма тесен, вӗсем курнӑ ҫӗнсе.

28.06.97

63



ПӖЛЕСЧӖ

Юлташлӑ пулман эпир нихӑҫан та. 
Анчах тӑшмансем те пулман.
Эп хам сукмакпа мал енне ӑнтӑлатӑп. 
Эс хӑв ҫулупа мал енне талпӑнан.

Эп хам сукмакпа мал енне ӑнтӑлатӑп. 
Эс хӑв ҫулупа мал енне талпӑнан. 
Сана ӑнӑҫу эп, тӑванӑм, сунатӑп. 
Мӗскер-ши, пӗлесчӗ, мана эс сунан?

09.Х1.98

«Ҫбнтертӗмӗр!» — терӗр пулас... 
Ҫапла, тавлашмастӑп, — ҫӗнтертӗр.

«Ҫӗнтерӗвӗр» йӳҫӗ-им пит?.. 
Неушлӗ X а л е X ӳкӗнетӗр?!

09.11.97

ПӖРНЕ -  УРӐХ НИЕПЛЕ ТЕ 
ХУРАВЛАЙМАНРАН

Эс манран ан кул, тӑванӑм.
Эп санран кулса курман.
Эп сана Телей сунатӑп.
Эс мана мӗскер сунан?..

Эс манран ан кул, тӑванӑм... 
Телейӳ сан — енчӗкре.
М а н ӑ н ав... Хӑвах куратӑн: 
Юлашки чӗл — килӗмре.

Эс — маттур. Пӗлсе пурнатӑн. 
Эс, паллах, манран кулан.
Эп ч у н а  тасаусрасшӑн.
Эс, ав, «простӑ пурӑнан».

Эс — «иллюзисем тумастӑн».
Эс вӗҫместӗн пӗлӗтре.
Эс ялан укҫа тӑватӑн.
Эс ялан хӗрӳ ӗҫре.

...Турӑ пулӑштӑр, тӑванӑм,
Турӑ пулӑштӑр сана 
Яланах хастар пулмашкӑн, 
Ӳстермешкӗн пурлӑхна.

Ҫакна ҫеҫ ан ман, тӑванӑм: 
Пурнӑҫ — Пурнӑҫ вӑл, ыран 
Тем кӗтет пире, пӗлместпӗр... 
Ҫавӑнпа та эс паян 
ГТурӑн, савӑн, пуй — пуймашкӑн 
Хӑвату ҫитет пулсан...
Чи пахи — ан кул ҫынран!

25.05.96

Ҫак тӗнчере пур пӗр масар. 
Вӑл — ...юлташсен масарӗ.

Ҫапла, «вилеҫҫӗ» юлташсем.

«Вилеҫҫӗ» юлташсем — 
Юлташлӑх вилнӗҫемӗн.

Юлташӑмсен масарӗ умӗнче 
Эп каҫару ыйтатӑп Турӑран 
Ҫире, юлташӑмсем,
Ҫӑлма май тупайманшӑн.

21.11.97

Ҫухатрӑм.
Анчах ӳкӗнместӗп.
Кунтан та ытла — ман чӗре, 
Усал тыткӑнран тухса тарнӑн, 
Тинех киленсе хӗмленет.

Ҫухатрӑм.
Юрать-ха ҫухатрӑм.
Тинех эпӗ ирӗклӗ халь 
Санран, икӗпитлӗ юлташӑм, 
Тата сан суя куллунтан.

Ҫухатрӑм.
Анчах ӳкӗнместӗп.
Ку ҫеҫ-и — Турра тав тӑвап.

05.04.97

сАлтав

Сӑлтавӗ пур...
Пурин те пур — Сӑлтавӗ.
Сӑлтавсӑр нимӗн те пулмасть.

Сӑлтавсӑрах ҫак Тӗнчене туман-тӑр. 
(Тумасӑрах пулман пулсассӑн вӑл...). 
Сӑлтавсӑрах Хӗвел те хӗмленмест-тӗр. 
(Хӗмленмеллех апла пулсассӑн ун). 
Сӑлтавсӑрах ҫак Ҫӗр те ҫаврӑнмасть пуль. 
(Ҫаврӑнмаллах апла пулсассӑн ун).

Сӑлтавӗ пур та — пӑсӑлать ҫанталӑк. 
Сӑлтавӗ пур та — уяртать каллех.
Сӑлтавӗ пур та — ыратать ман чунӑм. 
Сӑлтавӗ пур та — чунӑм савӑнать.

Сӑлтавӗ пур та — ҫырӑнать ҫак сӑвӑ.

Сӑлтавӗ пур.
Пурин те пур — Сӑлтавӗ.
Сӑлтавсӑр нимӗн те пулмасть.

09.01.99

ВИТАЛИЙ ФИЛИППОВА

Ӗнер мана, тӑванӑм, эсӗ... ҫӑлтӑн.
Ӗнер ҫунатӑм усӑннӑччӗ ман.
Ӗнер эп пӗр пӗччен тӑрса юлсаччӗ.
Ӗнер ман кӑмӑл ҫукчӗ пурӑнма.

Ӗнер эп пӗр пӗччен тӑрса юлсаччӗ. 
Вӗретчӗ пурнӑҫ ман йӗри-тавра.
Мана кӑна тек ним те кирлӗ марччӗ. 
Пӗр шухӑш ҫеҫчӗ манӑн пуҫӑмра...

Сасартӑк санӑн сассуна эп илтрӗм,
— Килсем... Пур ӗҫ... Курса калаҫмалла. 
Унтан мана эс алӑк уҫса кӗртрӗн.
Унтан эс чӑмӑртарӑн ман алла...

Мана эс йӑпатмашкӑн тӑрӑшмарӑн.
Эс каламарӑн «ӑслӑ сӑмахсем».
Эс пурӗ те... йӑлтах-йӑлтах ӑнлантӑн.
Эс пурӗ те... йӑл култӑн, эп кӗрсен.

Ӗнер мана, тӑванӑм, эсӗ ҫӑлтӑн.
Эс пулмасан, пӗлместӗп, эп ӗнер...

16.01.99

Ҫӗкле пуҫна, ҫӗкле пуҫна, юлташӑм!
Аманнӑ кӑйкӑрӑм, ҫӗкле пуҫна!
Эпир санпа ниме тӑман сураншӑн 
Пуҫа усса лармашкӑн ҫуралман!

Эс, тен, шутлатӑн: сана ҫеҫ халь йывӑр,
Эс, тен, шутлатӑн: пӗтӗм ҫут тӗнче 
Санпа вӑйне виҫсе пӑхма шуттытнӑ... 
Юлташӑм, питӗ йӑнӑшатӑн эс!

Юлташӑм, кур-ха: таврара мӗн чухлӗ 
Асаплӑ сӑн, куҫҫуль, ӳпкев, инкек...
Пӗрин ури ҫук, ҫук теприн алли, ав...
Тепри — усал... (ку — инкекпе пӗрех).

Эс сывӑ-и, юлташӑм?.. Сывӑ, сывӑ!..
Чуну таса-и?.. Эп пӗлеп — таса.
Ах, юрату-ҫке!.. Юрату вӑл — Тертсӗр, 
Сурансӑр, Вутсӑр... Юрату та мар!

Юлташӑм, кур-ха: сар хӗрсем килеҫҫӗ...
Эс кур-ха, кур: епле вӗсем чипер!
Кала кӑна — чи илемли сан пулӗ!
Кала кӑна — телейлӗ пулӑн эс!

...Эс сывӑ-и, юлташӑм?.. Сывӑ, сывӑ!
Чӗрӳ вӗри-и?.. Ан тунсам — вӗри!..
Апла пулсан, ҫӗкле пуҫна, юлташӑм!
К У САВМАСАН, САВАТЬ ПИРЕ Т Е П Р И!

25.12.96

ВЛДДИМИР СУРКОВА

1996 ҫулхи ҫу уйӑхӗн 23-мӗшӗнче 
«Шанчӑк» радиокӑларӑмра 
ҫак сӑвӑ авторӗ пирки ырӑ 
сӑмахсем каланӑшӑн тав туса

Тавах, Володя! Тав сана! 
Ӑнланнӑшӑн тавах! 
Мухтанинчен пин хут паха, 
Тӑванӑм, ӑнланни.

Ӳпкелешместӗп эп, анчах 
(Ма пытарас?) ҫитмест, 
Ҫитмест мана та ыр сӑмах, 
Ҫитмест шута хуни.

Те самани ытла тӳрккес?..
Те яланах таҫта 
Васканӑран, эпир ку чух 
Манатпӑр Чун пирки.

Тавах, Володя! Сан ӑшшу 
Ман чунӑма сиплет.
Сан ырӑ, ӑслӑ самаху 
М ана вӑй-хал парать.

...Мухтанинчен пин хут паха, 
Юлташӑм, ӑнланни.
Усал чунли — ӑнланаймасть. 
Усал — усал сунать.

Тавах, Володя, тав сана! 
Ӑнланнӑшӑн тавах!

23.05.96

ВЯЧЕСЛАВ ХРИСТОФОРОВА

Пӗлетӗр-и, эп халь — ҫӗрме пуян! 
Мана юлташ... хуткупӑс парнелерӗ.
Ма пытарас — эп савӑнтӑм чунтан. 
Хам телее эп хам та ӗненмерӗм.

Халь пур пике те манӑн, тусӑмсем!
Эп халь, туссем, юрлатӑп та кулатӑп! 
Эп халь ҫӳретӗп утса мар, вӗҫсе!
Эп сан ҫине, халь, тунсӑхӑм, суратӑп!

Кама кичем унта? кам чӗринче 
Сӳнме пуҫланӑ Шанчӑк та Хаваслӑх? 
Кам шар курать Инкек танатинче?.. — 
Ман патӑма килсемӗр йӑпанмалӑх!

Эп халь, туссем, чӑнах, — ҫӗрме пуян! 
Мана юлташ хуткупӑс парнелерӗ.

08.02.98

ИВАН ПЕТРОВИЧ ТАРАТИНА -  
АКАТУЙСЕМПЕ САБАНТУЙСЕН ПАТТӐРНЕ 
ЮЛТАШЛА

Ӑҫта тата камран тарать Таратин? 
Тарать Таратин хӑй телейӗнчен. 
Телейӗнчен ӑҫта тарать Таратин? 
Кӑна Таратинран ыйтсамӑр хӑйӗнчен!

04.03.97

КӖРЕКЕ СӐВВИ

М. Каюкова

Те — ӗҫсессӗн — лайӑх? 
Те — сыпса парсан?.. 
Ҫитесси пулать-ши 
Килӗме кайран?

Питӗ шеп симпылӗ! 
Эреххи те шеп!
Кун пекех пӑхсассӑн, 
Эп татах килеп!

Ӗнтӗ кӑмӑл тулчӗ.
Ӗнтӗ йӑлт умра.
Ӗнтӗ ӗҫрӗм-ҫирӗм — 
Сӗннине кура.

Таймапуҫ, тӑванӑм! 
Таймапуҫ, пускил! 
Пурсӑра та ҫиттӗр, 
Тӑвансем, ман Пил!

Те — ӗҫсессӗн — лайӑх? 
Те — сыпса парсан?
Ай, епле ҫитес-ши 
Килӗме халь ман?..

18.03.97

РЕСТОРАНТА

Л. М. Григорьева

Блюз.
Саксофон.
Шап-шурӑ ҫӳҫлб музыкант. 
Официант

тинкернӗ
тӳпене.

Официант
хӑй ӑҫтине те

маннӑ.

Шӑпанасем те
ерипен

шӑпланчӗҫ.

Кӗлпуххинче
пирус

сӳнет.

Нихҫанхинчен те
канлӗрех

Ҫунаҫҫӗ
ҫуртасем...

Блюз.
Саксофон.
Чунсем.

25.05.96

76



КАНУ

Кану та — Еҫ.
Канма та — пӗлмелле.
Канма — пушшех те пӗлмелле! 
Канма пӗлетӗн — ӗҫлеме пӗлетӗн. 
Апла пулсан — пӗлетӗн ПУРӐНМА!

09.01.99

МИХАИЛ ЯКОВЛЕВА

«Красота спасет мир». 
Ф. М. ДОСТОЕВСКИЙ

Художник!
Кала-ха:

ӑҫтан
ку Сӑнар?

Ӑҫтан
ку тӗссем,

ку Асамлӑх?
Тин ҫеҫ ним те ҫукчӗ-ҫке 

ку пир ҫинче!
Тин ҫеҫ эс, Художник,

ахаль ҫын кӑначчӗ!

Художник!
Кала-ха, тархасшӑн, кала:
М ӗ н п е

Тӗнчене
эс куратӑн?

Пурне те курма-ӑнланма ҫӑмӑл мар.
Эс пур — пурпӗрех пӗтӗмпех асӑрхатӑн...

Художник!
Кала-ха:

мӗскер вӑл — Илем?
М а чун савӑнать,

Илемпе тӗл пулсассӑн?..

...«Ҫак Ҫут Тӗнчене Илем ҫеҫ ҫӑлаять»...

Художник, пӗлсем:
ТЕНЧЕНЕ ЭҪ ҪӐЛАТӐН!

23.12.96-04.03.97

КӖРКУННЕ. АРАПУҪ

Мана килӗшет ку ҫара кӗркунне.
Мана килӗшет ҫакӑ хурӑн.
Ку хурӑн — ман тунсӑхлӑ кӑмӑлӑм пек. 
Ку хурӑн — ман тунсӑхлӑ Юррӑм.

Мана килӗшет ҫак йӗпе юр пӗрчи.
Мана килӗшет ҫакӑ пӗлӗт.
Ку пӗлӗт — ман шанчӑксӑр ӗмӗтӗм пек. 
Ку пӗлӗт — ман сасӑсӑр Кӗллӗм.

Мана килӗшет шӑнса кӳтнӗ ҫак ял. 
Мана килӗшет ҫакӑ шӑплӑх.
Ку шӑплӑх — мана чӗнекен Сасӑ пек. 
Ку шӑплӑх... Ку шӑплӑх... Ку шӑплӑх...

16.10.96

79



Ӳпкелешмесӗр, шӑппӑн кайрӗ 
ман тусӑм чӑн ҫӗре.

Тӗнче ыратӑвне
хӑй витӗр

кӑларчӗ ун чӗри.
«Шӑпи ҫапла-тӑр, — терӗҫ пурте, —

йӑлт — Турӑ аллинче...»
«Шӑпи ҫапла-тӑр...», — терӗм эп те

ҫӗн тупӑкумӗнче.

Шӑпи ҫапла-и, ҫапла мар-и... —
К а й н и хӑрушӑ мар.
Хӑрушӑ — сан ӗмӗтӳсем сасартӑк арканни.
Хӑрушӑ — эс, ҫап-ҫамрӑкскер, ҫӗн тупӑкра выртни. 
Хӑрушӑ — сан сукмакупа утакансем ҫукки.
Хӑрушӑ — сан тӑпру ҫинче ҫумкурӑк ҫеҫ ӳсни.

...Ӳпкелешмесӗр, шӑппӑн кайӑп,
элчел ҫитсессӗн, эп те.

...Шанас килет, паллах: тен, манмӗҫ?..
Тен, манмӗҫ ҫийӗнчех?..

16.10.96

80



У Н Т А

У Н Т А  —
йӑлтах
кураҫҫӗ.
У Н Т А  —
йӑлтах
пӗлеҫҫӗ.
У Н Т А  —
пире
кӗтеҫҫӗ
П И Р Е  Ӑ С А Т Н И С Е М .

23.11.97

ДИСКОТЕКА: УХМАХА ТУХНӐ КАҪ

Салам сана, ухмаха тухнӑ Яшлӑх!
Салам сана, ухмаха тухнӑ Каҫ!..
Ташла, каччӑсем! Май пур чух савӑнса юл!
Ӑҫта тата пур кунашкал хӗрупраҫ!

Ташла, каччӑсем!.. Яшлӑх вӑл — пӗр самантлӑх! 
Ташла, пикесем!.. Кӗҫӗр пурте пӗр тан!
Тӗп пултӑр ӑс-тӑн! Сывӑ пултӑр Хаваслӑх!
Кама эпир кирлӗ, туссем, ватӑлсан?!

Тӗп пултӑр ӑс-тӑн! Сывӑ пултӑр Хаваслӑх! 
Ӗненӗр мана: савӑнни ҫылӑх мар!
...Тин ҫеҫ пуҫлансаччӗ — вӗҫленчӗ те Кӗвӗ... 
Тухас кӑна тенӗччӗ эп ташлама...

Ташла, каччӑсем! Май пур чух савӑнса юл!.. 
Ташла, пикесем! Май пур чух савӑнма!..

15.11.97

82



Эп
паллатӑп та... 
мана та
паллаҫҫех пуль тетӗп. 
Эп
шанатӑп та... 
мана та
шанаҫҫех пуль тетӗп. 
Эп
саватӑп та... 
мана та
саваҫҫех пуль тетӗп. 

Эп
саватӑп та...

08.12.98

83



Пӗлсе пӗтер хӗрарӑм чӗрине!.. 
Хӗрарӑмсӑр пулсан-и пурӑнмашкӑн!.. 
Анчах,
Хӗрарӑм пулмасан, 
к а м а,
каҫарӑр та, ҫак тамӑк-пурнӑҫ кирлӗ?!

13.01.99

84



Эс калатӑн: «Ӑнсӑртран!..».
Эп калатӑп: «Ҫук!».
Эс калатӑн: «Кӑлӑхах!».
Эп калатӑп: «Ҫук!».

Эп калатӑп: «Эпӗ — сан!».
Эс калатӑн: «Ҫук!».
Эп калатӑп: «Эсӗ — ман!».
Эс калатӑн: «Ҫук!».

...«Ҫук!» та «ҫук!» апла?.. Юрать!. 

...Манӑн — шанчӑк ҫук...
Манӑн ш а н ч ӑ к кӑна ҫук. 
Санӑн э п ӗ ҫук!

03.12.98

85



Эп хам та айӑплӑ, паллах... — 
Сана ун чух кӗтсе илмерӗм.
Тата кӑшт кӗтнӗ пулсанах 
Тухаттӑн эсӗ... Эп — кӗтмерӗм.

Эп хам та айӑплӑ, паллах...
Ну мӗн тӑвас тен — юратмастӑп, 
Ну юратмастӑп эп кӗтме!
Эп яланах таҫта васкатӑп.

Анчах та эсӗ те ун чух 
Мана ытла нумай кӗттертӗн. 
Анчах та эсӗ те ун чух 
Эп мӗнлине шута илмерӗн.

... П ӗ р и — васкарӗ ытлашши. 
Т е п р и вара — васкас темерӗ... 
Пӗри халь васкӗччӗ тем пек. 
Анчах тепри «Килсем!» темерӗ.

05.12.98

86



Ҫулсем пирки, тархасшӑн, калаҫмастпӑр. 
Эп — ватӑ мар! Эп пӗртте ватӑ мар!
Шур ҫӳҫ пӗрчисене те тӗкӗнместпӗр.
Эп вӗсене юри шураттарман.

Эп ватӑ мар, илтетни, ватӑ мар эп!
Эп халь — охо! Эп халь — вунҫиччӗре!
Эх, санӑн эп чуптунине курасчӗ!..
Вара эс йӑлт ӑнланӑттӑн тӳрех.

Ҫан эп юрланине илтесчӗ, тусӑм!
Курасчӗ санӑн эп... юратнине!..
Эс ун чухне йӑлтах, йӑлтах ӑнланӑн: 
Ӑнланӑн ЧУНШӐН ВӐХӐТ ҪУККИНЕ.

...Шур ҫӳҫ пӗрчи вӑл — ячӗшӗн, илемшӗн.. 
Шур ҫӳҫ пур чух арҫын илемлӗрех!

07.07.97

87



Ан имен!..
Эп хам та именетӗп...
Эп кун пек курманччӗ именсе... 
Эп сана, пӗлетӗн-и, мӗн чухлӗ?!. 
Эп сана, пӗлетӗн-и, мӗн чул?!.

Ан имен!..
Эп хам та именетӗп...

06.12.98

88



Эп те пулнӑ-ши вара пӗчӗккӗ тахҫан?
Эп те выртнӑ-ши вара сӑпкара тахҫан?..

«Эс те пулнӑ, — теҫ мана, — пӗчӗккӗ тахҫан». 
«Эс те выртнӑ, — теҫ мана, — сӑпкара тахҫан».

Эп те вӗҫнӗ-ши вара тӗлӗкре тахҫан?
Эп те чупнӑ-ши вара ҫаруран тахҫан?..

«Эс те вӗҫнӗ, — теҫ мана, — тӗлӗкре тахҫан». 
«Эс те чупнӑ, — теҫ мана, — ҫаруран тахҫан».

Эп те курнӑ-ши вара савӑнса тахҫан?
Эп те курнӑ-ши вара юратса тахҫан?..

«Эс те курнӑ, — теҫ мана, — савӑнса тахҫан». 
«Эс те курнӑ, — теҫ мана, — юратса тахҫан»...

03.06.98

89



МӖНРЕН ПУҪЛАНАТЬ ЮРАТУ?

М ӗ н р е н 
пуҫланать 
Юрату?..

Юханшыв пуҫланать ҫӑлкуҫран. 
Ҫуркунне пуҫланать тумларан. 
Ҫӗнӗ кун пуҫланать шуҫӑмран. 
Юрату пуҫланать...

М ӗ н р е н
пуҫланать
Юрату?..

30.08.98

90



ТЕН...

Тен... Телейӗмччӗ эс манӑн?.. 
Тен... Хӗвелӗмччӗ эс ман?.. 
Куҫӑмран пӑхса йӑл култӑн,
Тӗл пулсассӑн ӑнсӑртран.

Эс «Миҫе сехет халь?» — терӗн. 
«Вуннӑ ҫурӑ», — терӗм эп. 
«Вуннӑ ҫурӑ?!» — терӗн эсӗ. 
«Вуннӑ ҫурӑ», — терӗм эп.

Вуннӑ ҫурӑччӗ чӑнах та.
Вуннӑ ҫурӑ пулнӑран 
«Вунпӗр ҫурӑ», — тееймерӗм 
Эп, нихҫан та суйманран.

«Тавтапуҫ апла пулсассӑн!..» — 
Терӗн эсӗ, йӑл кулса.
«Темех мар-ҫке», — терӗм эпӗ, 
Аллӑма пирус тытса.

«Сывӑ пулӑр!» — терӗн эсӗ. 
«Сывӑ пулӑр», — терӗм эп. 
...Тем сиссе, пуҫа ҫӗклерӗм... 
Куҫӑмран ҫухалнӑ эс.

...Тен... Телейӗмччӗ эс манӑн?.. 

...Тен... Хӗвелӗмччӗ эс ман?..

22.02.97

91



Сана чӑнах та лайӑх-и?
Тен, эс юри тӑван?
Курман теместӗп — курнӑ эп. 
Сан пеккине — курман.

Ача пек ашкӑнатӑн эс. 
Юрлатӑн — вутӑш пек.
Хӗвел пек хӗмленетӗн эс. 
Ташлатӑн — ҫулӑм пек.

Чӑнах та юрататӑн-и?
Тен, эс юри тӑван?..
Савман теместӗп — савнӑ эп.. 
Сан пеккине — савман!

01.07.98

92



Тек ан кӗт мана, ан кӗт!
Тек ан кӗт мана!
Тархаслатӑп — ан ҫунтар 
Маншӑнах чунна!

Кам эп? Мӗн эп?.. Эп — каҫхи 
Емӗлке кӑна.
Эпӗ — сан ҫурту ҫинчи 
Ҫут тумлам кӑна.

Эп — сан ҫутӑ Сӑнарна 
Савакан кӑна.
Эп — ялан сан еннелле 
Утакан кӑна.

Тархаслатӑп — кӗт мана! 
Тархаслатӑп — сав!
Сав мана! Мана кӑна! 
Тархаслатӑп — сав!..

24.11.96

93



Эп сана тахҫан курсаччӗ.
Ун чухнех чиперччӗ эс.
Халь курап та — пирӗшти эс! 
Йӑл кулсамччӗ — ман килес!

«Астумастӑп» тен?! Суятӑн!
Ун чухне, куҫран пӑхса,
Эс мана «эп — санӑн!» терӗн. 
Терӗн, терӗн! Ан тунсам!

Тен... темен те пуль. Темен пуль., 
Тен, т е е с ш ӗ н  пулнӑпуль. 
Пӗтӗмпех ӑҫтан калайӑн? 
Каласси вара — тем чул.

Йышӑнап, айван эп пулнӑ.
Тен, эп халӗ те айван...
Анчах эс те кӑлӑхах халь, 
Кӑлӑхах куҫна тартан.

Эп сана тахҫан курсаччӗ...
Ах, ӑҫта-ши ҫав «ТАХҪАН»!..

28.06.97

94



ПУРПӖРЕХ

М-ма килместӗн халь те эсӗ? 
М-мӗн тӑватӑн эс унта?
Эп, сана кӗтсе, тухатӑп 
Ухмаха часах кунта.

Эп, сана кӗтсе, асилтӗм 
Иртнине те, ав, кӑштах.
Ун чухне те эпӗ кӗтнӗ, 
Кутӑнскер, сана пайтах.

Пӗринче тӑман вӗҫтерчӗ 
Тӑвӑл тухрӗ кӑштахран.
Эп чутах шӑнса вилеттӗм. 
Хытӑ ӳсӗртӗм кайран.

Тепринче чутах... «лекетчӗ» 
Сирӗн ял каччисенчен...
Эп ун пек чупап теменччӗ... 
Чупӑн ҫав — пурнас килсен.

Эс килсен, паллах, сана эп... 
Эс килсен, паллах, мана... 
...Эп пӗлеп: килместӗн эсӗ. 
Пурпӗрех кӗтеп сана!

25.10.97

95



ТЕЛЕЙӖМЕ -  ШЫРА-ШЫРА 
ХАЛТАН КАЙНӐРАН

Телейӗм!
Тек сана эп шырамастӑп! 
Пайтах шырарӑм эп сана!.. 
Сана э п кирлӗ-и, Телейӗм?.. 
Апла халь э с шыра мана!

02.01.97

96



Епле калас-ха ман сана, 
Епле калас сана:
Ман асӑмра, ман чӗрере, 
Савниҫӗм, эс кӑна!

Мӗнпур тӗнче пӗлет сана 
Епле эп савнине.
Пӗр эс кӑна пӗлесшӗн мар 
Тӗнчемӗр пӗлнине.

Пӗр эс кӑна курасшӑн мар 
Тӗнчемӗр курнине.
Пӗр эс кӑна курасшӑн мар 
Эп саншӑн ҫуннине.

Епле калас-ха ман сана, 
Епле калас сана?..
Мана эс, юрӗ, ан шелле. 
Анчах... шелле хӑвна!..

05.04.97

Эп сана ӑнлантӑм-ха.
Эс кӑна мана 
Ӑнланмастӑн ҫав-ҫавах, 
Темшӗн, тахҫанах.

Эп сана ӗнентӗм-ха.
Эс кӑна мана 
Ененместӗн ҫав-ҫавах, 
Темшӗн, тахҫанах.

Эп сана каҫарӑп-ха. 
Эп-ҫке-ха сана...
Эп-ҫке сансӑр эп те мар, 
Темшӗн, тахҫанах...

09.1198

98



Мӗн чухлӗ ырату сан куҫунта!.. 
Курас теместӗп — пурпӗрех куратӑп. 
Кала — мӗнпе сана пулӑшмалла?! 
Кала кӑна — эп пӗтӗмпех тӑватӑп!

Илтес теместӗп — тиветех илтме: 
Телейсӗр, теҫҫӗ сан пирки, ытла та... 
...Тахҫан мана эс каласаччӗ: «Ҫук!.. 
Эп сансӑрах телейӗме тупатӑп!»...

20.12.98

99



ПӖРРЕХИНЧЕ

Пӗррехинче-пӗррехинче 
эп Атӑл хӗрринче 
курсаччӗ пӗр чипер хӗре — 
ай-вай чиперскере!

Пӗррехинче-пӗррехинче 
эп ҫав чипер хӗре 
каланӑччӗ «Пикем!» — тесе, 
«Эс пит чипер!» — тесе.

Пӗррехинче-пӗррехинче 
ҫав чипер хӗр мана 
«Пӗлетӗп, — терӗ, — эп кӑна. 
Эп пит чипер, чӑнах!»

...Чӑнах чиперччӗ ҫав пике... 
Чиперччӗ вӑл, чӑнах!

Ах!..

16.07.98

100



Сана куричченех 
сана
курассине пӗлетӗп.
Эп яланах 
сана
курма ӗмӗтленетӗп.
Эп яланах 
санпа —
ӗмӗтӗмре — пуплетӗп.
Эп яланах 
сана,
Телейӗм ман, кӗтетӗп.

Мана, тен, пӗрисем
«пӗччен вӑл» теҫҫӗ пулӗ. 

Мана, тен, пӗрисем
кӑштах шеллеҫ те пулӗ... 

Епле вӗсем айван!..
Вӗсем пӗлмеҫҫӗ ним те! 

Вӗсем эп мӗн тери
телейлине пӗлмеҫҫӗ.

Сана куричченех 
сана
курассине пӗлетӗп.
Эп яланах 
сана,
Телейӗм ман, кӗтетӗп.

08.12.98

101



ЮР... ЮРАТУ... ЮРӐ..

Юр.
Юрату.
Юрӑ.

...Ҫурхи юр ҫӑвать те ирӗлет..

Ман
паян
Сана
курас
килет.
Ман
паян
Санпа
пулас
килет.
Ман
паян
Сана
савас
килет.

...Ҫурхи юр ҫӑвать те ирӗлет.,

03.04.98

102



ВӐРТТӐНЛӐХ

Курман!..
Илтмен!..
Паллах, пӗлместӗп!..
Паллах, пӗлсен те каламастӑп!.

...Кам?.. В ӑ л-и?!
В ӑ л питӗ килӗшет мана!.. 
Кам?..Эп-и?!
Эп хам та килӗшеп ӑна!..

...Ҫук-ҫук!!!
Курман!
Илтмен!
Пӗлместӗп!
Пӗлсен те пурпӗр каламастӑп!..

05.12.98

103



Эпир санпа паллашнӑ, пӗлетӗн-и, хӑҫан?.. 
Эпир санпа паллашнӑ... тӗнче пуҫланнӑ чух. 
Эп пӗтӗмпех ӑнлантӑм ун чух, сана курсан. 
Ӑнлантӑм эп: нихҫан та эс манӑн пулас ҫук.

03.12.98

104



Тем, паян кичем эс, ман хӗвелӗм... 
Тӗлӗкӳ пулмарӗ-и тӳлек?
Сивӗ сӑмахпа, тен, кӳрентерчӗҫ?.. 
Пӗртте килӗшмест сана кун пек!

Пӗртте килӗшмест сана кичемлӗх! 
Паллама та ҫук паян сана.
Тек нихҫан те курмӑп-ши эп санӑн,
Сар хӗвелӗм, ҫутӑ куллуна?..

...Чим-ха, чим!.. Кӑштах уяртрӗ мар-и?.. 
Турӑҫӑм!.. Чӑнах та уяртать!..

06.12.98

105



ТЕЛЕЙ ҪИНЧЕН -  КӖСКЕН, 
ЧӐТМА ҪУК КӖСКЕН

Телейпе
ӑнсӑртран
тӗлпулаҫҫӗ.
Анчах
телейлӗ
пулмаҫҫӗ
ӑнсӑртран.

04.06.97

106



СӖНӲ

Ӑнланайманшӑн 
ан ятла.
Эп хам та
йӑлт ӑнланаймастӑп. 
Эс... хӑнӑх 
ч у н у п а  туйма. 
Вара хӑвах эс 
йӑлт ӑнланӑн.

12.06.97

Э п  туйнинех туятӑн эсӗ.
Э с туйнинех туятӑп эп.

Туйма — туятпӑр та... Анчах та. 
Уссийӗ ҫук-ҫке-ха туйнин —
Э п — э с ӗ туйнине,
Э с  — э п ӗ  туйнине.

Уссийӗ ҫук-ҫке-ха туйнин...

17.07.98

ЧӖРЕ

Сана
урӑххи
илсе
кайрӗ.

Эп
юлтӑм
пӗччен
тӗттӗмре.

Сана
тем
каласшӑнччӗ 
эпӗ... —

ытла
хытӑ
тапрӗ
чӗрем.

23.12.98

Юратман пулсан, 
кӳренместӗмччӗ. 
Юратман пулсан, 
ӗненместӗмччӗ. 
Юратман пулсан, 
тӗлӗнместӗмччӗ. 
Юратман пулсан.. 
Ӳкӗнместӗмччӗ.

17.01.98

Эс илемлӗ пулма тӑрӑшмастӑн. 
Эс капла та илемлӗ. Сана 
Турӑ... хӑй Илемне парнеленӗ. 
Эс тав ту Илемӳшӗн Ӑ н а.

Яланах эсӗ пулӑн илемлӗ, 
Асӑнтан ямасассӑн ҫакна; 
Сана... Т у р ӑ Илем парнеленӗ. 
Эс тав ту Илемӳшӗн Ӑ н а!..

06.12.98

Малашне 
сан пулӗ... 
э п.
Сан
ку таранччен 
у та пулнӑ, ку та пулнӑ. 
Э п вара — пулман.

Малашне 
ман пулӗ... 
эс .
Ман
ку таранччен 
у та пулнӑ, ку та пулнӑ.. 
Э с  вара — пулман.

Малашне
урӑхларах
ҫиҫӗҫ
ҫӑлтӑрсем.

05.12.98

112



э с
ман валли 
ҫуралнӑ пулнӑ.
ЭП
сан валли 
ҫуралнӑ пулнӑ...

Тахҫан тӗл пулнӑччӗ эпир...—

ЭС ман валли ҫуралнине,
ЭП сан валли ҫуралнине 
ӗмӗрлӗхе туйса илсе, 
ӗмӗрлӗхе сывпуллашма.

01.12.98

Килӗшетӗнте...
Килӗшместӗн те...
Ытларах килӗшетӗн, паллах...
Ҫук — йӑлтах, пӗтӗмпех килӗшетӗн!.. 
... Хӑш чухне килӗшместӗн пачах...

Килӗшетӗнте...
Килӗшместӗн те...
Ҫӑмӑл тетӗн пуль сан куҫунтан 
Юрату тилмӗрсе тинкермешкӗн... 
Чылайччен ӳкӗнмешкӗн кайран.

Килӗшетӗн те.
Килӗшместӗн те.
Эс пӗлсенччӗ — епле эп сана!..
... Эх!.. Сана эп кӑштах килӗшсен-и?! 
... Анчах ку вӑл — ман Ӗмӗт кӑна...

07.01.99

114



СЫВПУЛЛАШУ

Каҫарӑр та — суйма пултараймастӑп! 
Эп мӗн туйни — йӑлтах ман куҫӑмра. 
Сӑнасарах ман куҫӑмран пӑхмасӑр, 
Вара Сире, тен, пулӗ ансатрах.

Сире тем пек эп пулӑшасшӑн пултӑм, 
Эсир ялан «пӗччен эп» тенӗрен.
Эсир, чӑнах та, яланах пӗчченччӗ. 
Сире шеллеттӗм эпӗ чӗререн.

Эсир, чӑнах та, яланах пӗчченччӗ. 
Эсир пӗчченччӗ сивӗ уйӑх пек.
Эсир ун чух та сивӗ уйӑх пекчӗ.
Эсир ак халь те сивӗ уйӑх пек.

Этемӗн ӑ ш ӑ  пулмаллаун, ӑш ӑ!.. 
Пире капла та сивӗ Ҫӗр ҫинче!
...Эсир, курап та, ним те ӑнланмастӑр!. 
Мӗнех — каҫарӑр... Пурӑнӑр пӗччен!

02.06.98

ПӖЛӖШӖМЕ

Ӑшӑ кулӑ. Уҫӑ сасӑ.
Куҫусем — вутчуль.
Сахал мар пике тӑкать-тӗр 
Саншӑн ҫут куҫҫуль.

Сахал мар пике курать-тӗр — 
Тӗлӗкре — сана.
Эс вара, «хӗрсем» тесессӗн, 
Халь кулан кӑна.

Эс вара, «хӗрсем» тесессӗн, 
Тарӑхан кӑна.
Ма тесессӗн — манаймастӑн 
Ҫав-ҫавах ӑ н а.

Эсӗ шаннӑ-ҫке! Ененнӗ!..
Эс, паллах, пӗлмен:
Ҫӗленрен ҫӗр хут хӑрушӑ 
Хӑш чухне... этем.

Эс юратнӑ-ҫке! Юратнӑ!..
В ӑ л вара санпа 
Усӑ курнӑ та... пӑрахнӑ.
Вӑт сана — «шӑпа».

Иккӗн халь вӗсем кулаҫҫӗ,
Эс пӗлен, санран.
Пӗринпе эсир юлташлӑ 
Пулнӑччӗ тахҫан...

Ҫӗленрен этем пулаймӗ. 
Этемрен — ҫӗлен...
Кун пирки халь, ҫамрӑк тусӑм, 
Хӑв та эс пӗлен.

...Сахал мар пике курать-тӗр — 
Тӗлӗкре — сана.
Эс вара, «хӗрсем» тесессӗн, 
Халь кулан кӑна.

12.06.97

КУҪСЕМ. КУҪА-КУҪӐН

Эп
санӑн куҫунтан 
сана шелленӗрен 
пӑхмастӑп.
Эс
манӑн куҫӑмран 
пӑхмастӑн — 
ман куҫӑмран 
пӑхайманран.

Ан асаплан — 
эп тахҫанах сана каҫарнӑ. 
Сана вара
сан X ӑ в ӑ н тивӗ каҫарма.

09.01.97

Халех!
Е тек нихҫан та!
Кунта!
Е тек ниҫта та!
Ҫук, ҫук — нимле «ыран» та! 
Ҫук, ҫук — нимле «кайран» та!

Ҫук, ҫук — нимле «кайран» та! 
Ҫук, ҫук — нимле «ыран» та! 
Халех!
Е тек нихҫан та!
Кунта!
Е тек ниҫта та!

17.12.98

ТАКСИРИ КАЛАҪУ

Эс, таксист, манран ан кул, тархасшӑн. 
Ан шӳтле «ку ҫын — тӑмсай» тесе.
Эс мана ӑнланӑн та каҫарӑн,
Эп паян мӗн туйнине пӗлсен.

Эс, паллах, куратӑн — ҫамрӑк мар эп. 
Пурнӑҫӑн тутийӗ-масине 
Тутанса эп курнӑ, ырӑ ҫыннӑм,
Эп пӗлеп куҫҫуль тӑварлине.

Эп пӗлетӗп — юрату вӑл суккӑр. 
Суккӑр пулнӑ эп те халиччен...
Ай, епле каварлӑ вӑл, хӗрарӑм!
Ай, мӗн чул ултав ун куҫӗнче!..

Эп тек никама та ӗненместӗп.
Ман чӗре чулланӗ паянтан.
Эп ӑна... юратнӑ-ҫке, юратнӑ!
Унсӑр халь епле пурнас-ха ман?!

Эп ӑна юратнӑ-ҫке, юратнӑ...
Унсӑр халь епле пурнас-ха ман?..

06.04.98.

Ҫинҫе эс.
Хӑвӑ пек.
Черченкӗ.
Шевлӗ пек.
Йӑваш эс.
Ҫап-ҫамрӑк пӗччен хурӑн пек. 
Таса эс.
Ытла та,
Ытла та таса эс.
Алтарь умӗнче ҫунакан ҫурта пек.

Ҫинҫе эс.
Черченкӗ.
Йӑваш эс.
Таса эс.
...Инҫе эс.
Инҫе эс.
Ытла та инҫе...

09.05.95

«Эс манран телейлӗрех!..», ■ 
Терӗн эс мана.
«Ку чӑнах та тӗрӗсех», — 
Терӗм эп сана.

Ку чӑнах та тӗрӗсех...
Анчах темшӗн ман...
Тата кӑшт телейлӗрех 
Кӑмӑл пур пулма.

04.12.98

Ансаттине ан кӑткӑслат, тархасшӑн! 
Сахал-им кӑткӑсси ҫак тӗнчере?..
Пур эс. Пур эп. Чун тӗпӗнче пур Туйӑм. 
Тата мӗн кирлӗ, мӗн ҫитмест пире?

Пур эс. Пур эп. Пур пирӗн ҫутӑ Тунсӑх.. 
Куратӑн-и — епле ансат йӑлтах! 
...Ансаттине ан кӑткӑслат, тархасшӑн! 
Мана кӑна юрат эс хытӑрах!

17.12.98

Саншӑн 
м ӗ н 
паха?..
Пӗлетӗп!..
Саншӑн 
эп пурри паха.
Саншӑн
«эп сана, савниҫӗм, 
юратап!» тени паха. 
Саншӑн
эп «савни, эп сансӑр 
пурнаймасп!» тени паха.

Маншӑн 
м ӗ н  паха-и?.. 
Маншӑн...
Маншӑн 
эс пурри паха.
Маншӑн
эс мана «савниҫӗм, 
эпӗ — сан!» тени паха. 
Маншӑн
эс «савни эп сансӑр 
пурнаймасп!» тени паха. 
...Татаманшӑн 
питӗ-питӗ
ҪАК СӐВВА ҪЫРНИ 
паха!

20.12.98

Тантӑшӑмсене — вӑтӑр пиллӗкри, 
хӗрӗхри... Арсене — хисеплесе, 
ӑнланса, кӑштах пӑшӑрханса

Лвтор

АРҪЫНСЕН СӐВВИ

Эх, атьсем-атьсем-атьсем!.. 
Атьсемри-атьсем!..
Тин кӑна вунҫиччӗре марччӗ-и эпир? 
Тин кӑна туй каччисем марччӗ-и эпир?.. 
Эх, атьсем-атьсем-атьсем! 
Атьсемри-атьсем!..

Эх, атьсем-атьсем-атьсем! 
Атьсемри-атьсем!..
Кӗмӗл ҫӳҫ те курӑнать 
пуҫ ҫинче, атьсем.
Хӑш чухне шӑмшак сурать.
Хӑш чухне Тӗнче 
тӗксӗмленнӗн туйӑнать, 
атьсемри-атьсем.

Ӗнтӗ куртӑмӑр, атьсем!
Ӗнтӗ куртӑмӑр!
Тӑвӑлне те куртӑмӑр, 
ыттине те пуль...

Чи пахи ку мар, атьсем, 
чи пахи ку мар...
Ю р а т с а  эпиркурни — 
чи пахи, атьсем!

Эпир курнӑ ПУРӐНСА!
ПУРӐНСА, атьсем!

Кӗмӗл ҫӳҫ те курӑнать 
пуҫ ҫинче, атьсем!..

13.12.96

Юрлать эстрада Ҫӑлтӑрӗ. 
Юрлать Телей ҫинчен. 
Илемлӗ, ҫутӑ савӑнӑҫ 
Ҫиҫет ик куҫӗнче.

Юрлать эстрада Ҫӑлтӑрӗ. 
Пин-пин чӗре патне 
Ҫитет ун ӑшӑ кӑмӑлӗ, 
Ҫӗнсе чӑрмавсене.

Юрлать эстрада Ҫӑлтӑрӗ. 
Вӑл... Турӑ халь кунта. 
Ҫынсен шӑпи, пуласлӑхӗ... 
Унран килет кунта.

Юрлать эстрада Ҫӑлтӑрӗ. 
Юрлать Телей ҫинчен. 
Ҫиҫет хӗвеллӗ савӑнӑҫ 
Ҫынсен куҫӗсенче.

22.06.96

ВЫРСАРНИКУН: КАНЛӖХ

Паян кӑштах эп пушӑ.
Паян канатӑп эп.
Турри парсассӑн, сӑвӑ 
Паян, тен, ҫырӑп эп.

Паян эп питӗ канлӗ.
Хаваслӑ та-и, тен...
Ӗнер кӑна-ха эпӗ 
Кун пеккине кӗтмен.

Ӗнер кӑна-ха эпӗ,
Яри уҫса чуна,
«Ҫук маншӑн канлӗх!» — терӗм 
Пӗр кӑмӑллӑ ҫынна.

Эп — Кӗрешӳҫӗ!.. Маншӑн 
Пур Кӗрешӳ кӑна!..
Анчах май ҫук ҫӗнмешкӗн... 
Кӗрешнипе кӑна.

Иккен Кӗрешекенӗн 
Канма та пӗлмелле.
Иккен ҫӗнес тесессӗн,
Пӗлсе кӗрешмелле...

...Паян эп питӗ канлӗ.
Паян канатӑп эп.
Турри парать те — сӑвӑ 
Паян ҫыратӑп эп.

01.12.96

Ай, паян аван ҫанталӑк!
Ай, паян тӗнче хитре!
Ҫӳлелле пӑхсамӑр пурте:
Эп вӗҫетӗп пӗлӗтре!

Эп вӗҫетӗп те вӗҫетӗп!..
Вӗҫӗр пурте манпалан!
Пӗрре ҫеҫ вӗҫсе курсамӑр, — 
Чарӑнайӑр-и кайран?..

Пулӑр пурте — ӑмӑрткайӑк! 
Вӗҫӗр пурте — тӳпере!
Тусӑмсем, кун пек ҫанталӑк 
Ӗмӗрте пулать пӗрре!

Ҫыншӑн м ӗ н  паха?..Ҫанталӑк! 
Ыр ҫанталӑк хӑй — парне.
Май пур чух, тархасшӑн, кулӑр, 
Вӗҫӗр, савӑр пӗр-пӗрне!

Хӗн-хурпа асап тӗп пулччӑр!
Хӑп пиртен, усал-тӗсел!
Эс вара, Ӑшпиллӗ Ҫутӑ,
Тӳпере ялан ҫиҫсем!

Ай, паян аван ҫанталӑк!
Ай, паян тӗнче хитре!
Ҫӳлелле пӑхсамӑр пурте:
Эп вӗҫетӗп пӗлӗтре!

05.03.97

Сштине

ЭП  ПАЯН

Тӑп-тӑп-тӑп!
Тӑпӑр-тӑпӑр-тӑп!
Эп
паян
кулатӑп та юрлатӑп!

Тӑп-тӑп-тӑп!
Тӑпӑр-тӑпӑр-тӑп!
Эп
паян
пурне те юрататӑп!

Тӑп-тӑп-тӑп!
Тӑпӑр-тӑпӑр-тӑп!
Эп
паян
сире телей сунатӑп!

Тӑп-тӑп-тӑп!
Тӑпӑр-тӑпӑр-тӑп!..
Тӑп-тӑп-тӑп!
Тӑпӑр-тӑпӑр-тӑп!..
Тӑп!..

12.06.97

128



АЮ-ДАГ

Илемпине

Аю-Дагӑм, Аю-Даг, Аю-Даг, 
Ҫӗклесем пуҫна пӑртак, 
Пӑртак!
Ҫиҫсе иртрӗҫ ӗмӗрсем 
Пайтах.
Ҫиҫсе иртрӗҫ...
Эс кӑна
Ҫавах
Ҫывӑратӑн,
Пӗтӗмпех манса,
Аю-Дагӑм, Аю-Даг, Аю-Даг...

Аю-Дагӑм, Аю-Даг, Аю-Даг, 
Намӑс мар-и ҫак сана 
Кӑштах?
Ыйхӑран тӗнче ирпе 
Вӑранать.
Эс анчах-ҫке, Аю-Даг, 
Ҫывӑран.

Йывӑҫ-курӑк сан ҫинче 
Ешерет.
Шеллемест сана Хӗвел — 
Хӗртет.
Ҫӗм вӑрман сана кӗтет — 
Чӗнет.
«Ман маттур упам 
Ӑҫта-ши?» — тет.
Эс... — ҫывратӑн,
Аю-Даг, Аю-Даг...

Ҫывӑрах эппин тата 
Кӑштах,
Аю-Дагӑм, Аю-Даг, Аю-Даг.

Тутлӑ пултӑр ыйӑху,
Аю-Даг!

Ырӑ пултӑр тӗлбкӳ, 
Аю-Даг!

Каҫ пулса килет. 
Часах
Эп те путӑп ыйӑха, 
Аю-Даг...

30.08.96

ИККӖЛЕНӲ

У та пулӗ!
Ку та пулӗ!
Урӑххи те пулӗ!
Ҫилӗ — улӗ.
Алтӑр — тулӗ.
Ҫалхулли — йӑл кулӗ.

Пулӗ! Пулӗ!
Темтепулӗ!..
Вӑрӑм вӑл — Ҫын ҪУЛӖ. 
...Нимтеюлмӗ — 
Шанчӑк юлӗ.
Юлӗ-ши?..
...Тен, юлӗ...

09.02.97

131



Кӳренме, паллах, ансат.
Йывӑр — каҫарма.
Йывӑр — айӑпа кӗрсен,
Каҫару ыйтма.

Йывӑр — Тӗнчене килме. 
Йывӑр — Тӗнчепе 
Килӗшӳллӗ пурӑнма 
Ӗмӗр тӑршшӗпе.

Йывӑр — Пурнӑҫ Хирӗнче 
Тӗрӗс Ҫул тупма.
Йывӑр — ҫав Ҫула тупсан, 
Такӑнми утма.

Йывӑр — ҫак сӑвва ҫырма.
Тен, хӑшне-пӗрне 
Вулама та ҫӑмӑл мар 
Ҫак йӗркесене.

Йывӑр, йывӑр — пурӑнма! 
Ҫӑмӑл — парӑнма.
Ҫӑмӑл — ҪЫН ПЕККИ пулма. 
Йывӑр — Ҫ Ы Н пулма!

01.09.98

Ан ӑмсан, ан кӗвӗҫ, ан тирке... 
Ӗмӗрӳ ытла та сан кӗске.
Пурӑн — тӗнчерен эс тӗлӗнсе. 
Пурӑн — хӑвна хӑв эс ҫӗнтерсе.

Савӑн — эс паян хӑв куҫупа 
Тӗнчене куран. Йӑл куллупа 
Тӗнчене илем кӳретӗн эс,
Пӗчӗк хӗвел пек ҫиҫетӗн эс.

Савӑн — эс паян хӑв урупа 
Сирӗппӗн утан хӑв ҫулупа.
Турӑ юратать сана паян.
Турӑ пулӑшать сана паян.

Савӑн — эс паян ҫак тӗнчере 
Пур. Апла-тӑк ҫакӑ Тӗлӗкре 
Пурӑн — хӑв пурришӗн савӑнса, 
Пурӑн — ҫынсене телей сунса.

Ан ӑмсан, ан кӗвӗҫ, ан тирке. 
Ӗмӗрӳ ытла та сан кӗске.

30.08.98

Шухӑ пулнӑ, шухӑшсӑр ҫӳренб...
В. МИТТА.

Айван та пулнӑ, пулнӑ ҫӑмӑлттай та. 
Ытла ӗненнб, шаннӑ ҫынсене.
Чуна яри уҫса кӗртме васканӑ 
Тин ҫеҫ паллашнӑ «тус-юлташсене».

Епле-ха шанмӑн, мӗншӗн-ха ӗненмӗн — 
Кашни ҫынра куран пулсан х ӑ в н а?
Эс ҫынсене шанан, саван пулсассӑн, 
Ҫынсен та савмалла-ҫке пек сана!..

Пӗр ҫӗр ҫинче эпир утса ҫӳретпӗр.
Пӗр сывлӑшпа сывлатпӑр... Пӗр-пӗрне, 
Апла пулсассӑн, м а усал сунатпӑр?
М а шеллеместпӗр чунӑмӑрсене?!

«Усал та кирлӗ», — теҫҫӗ пӗрисем, ав. 
Кирлех те-ши?.. Пӗлместӗп, тен, кирлех?.. 
Усал хистет-мӗн тимлӗрех пулмашкӑн, 
Усал ҫынна тӑвать-мӗн ҫирӗпрех.

...Айван пулсан та, ҫӑмӑлттай пулсан та, 
Эп ӗненеп, шанатӑп ҫынсене.
Ҫанпа, Усал, эп пӗр чӗлхе тупаймӑп!
Эп савнӑ, эп саватӑп Ырринех!

26.06.98

Пӗтӗмпех — «Юратьпе» «Юрамасть» хушшинче.

Сан чӗрӳ — «Юратьпе» «Юрамасть» хушшинче, 
ман чӗрем...
Сан шӑпу — «Юратьпе» «Юрамасть» хушшинче, 
ман шӑпам...

Пӗтӗмпех — «Юратьпе» «Юрамасть» хушшинче.

18.07.98

КӖПЕР

Кӗперӗ пур — 
к а ҫ м а хӑратӑп.
Пит хӑравҫах та мар пек хам. 
К у н т а, паллах, кичем. 
Анчах та
к у н т а хӑйне кура паха.

Кунта эп йӑлт пӗлсе тӑратӑп: 
хӑҫан? камсем? кама? ӑҫта?.. 
Кичем, паллах, кунта.
Ҫапах та
ырри те пур кунта кӑштах.

У н т а вара...
У н т а — ытла та 
черченкӗ, ҫепӗҫ шевлесем. 
Унта — аван.
Анчах... сасартӑк...
унта ман ӳ к ӗ н м е тивсен?!

...Кӗперӗ пур.
Кӗперӗ пур та...
Уссийӗ ҫук Кӗпер пуртан.

12.06.97

УЯВ ИРТСЕН

Уяв иртсен, ҫынсем кичем пӗр хушӑ. 
Пире ытла ансат улталама.
Пире кулма хушаҫҫӗ те — кулатпӑр. 
Кайран пуҫлатпӑр... ассӑн сывлама.

Уяв, уяв!.. Каварлӑ мыскараҫӑ!.. 
Епле хаваслӑ пуҫланатӑн эс!..

25.06.97

137



Атя-ха, тӑванӑм, ларса калаҫар...
Эс мӗншӗн мана кун пекех кураймастӑн? 
Тен, ҫылӑхӑм пур манӑн сан умӑнта? 
Каҫар та, эп, тен, темӗскер ӑнланмастӑп?..

Пурах пуль ҫав ҫылӑхӑм... Хам шутӑмпа, 
Усал эп сунман халиччен никама та.
Сана та, тӑванӑм, усал эп туман.
Эс пур, ав, кӑштах урӑхла шухӑшлатӑн.

...Каллех — ҫав ыйту, ҫав нуша, ҫав инкек: 
Ыррин еплерех пулмалла — Усалпа 
Виҫме тивнӗ чух вӑй-халне, хӑватне? 
Ыррин те юрать-и пулмашкӑн усал? 
Юрать-и Ыррин... Усала тавӑрма?
Ыррин, тен, ялан каҫару ыйтмалла? 
Ыррин, тен, ялан, Усала каҫарса,
Усал умӗнчен пӑрӑнса утмалла?..

...Каллех — ҫав ыйту, ҫав нуша, ҫав инкек. 
Каллех ҫул юппи умӗнче эп тӑратӑп.

16.07.98

ТУСӐМСЕНЕ

А. И. Лукьянова

Ман ӑҫтан пӗлес пурне те?..
Турӑ мар-ҫке эп, туссем!
Турӑ ҫеҫ йӑлтах пӗлет-тӗр. 
Шутсӑр йывӑр — йӑлт пӗлсен.

Сӑмахран, пӗлместӗп эпӗ 
Ҫӑлтӑр мӗншӗн ҫиҫнине.
Эп пӗлместӗп мӗншӗн Вӑхӑт 
Ҫиҫӗм евӗр вӗҫнине.

Эп пӗлместӗп: мӗн вӑл — Ҫӑвӑ. 
Эп пӗлместӗп: мӗн вӑл — Чун. 
Эппӗлетӗп: ҫӗр иртсессӗн, 
Тӗнчене килет Ҫӗн Кун.

Эп пӗлместӗп: мӗн вӑл — Ҫиҫӗм. 
Эп пӗлместӗп: мӗн вӑл — Ҫил. 
Эп пӗлетӗп: Ҫиҫӗм кирлӗ.
Эп пӗлетӗп: кирлӗ Ҫил.

Эп пӗлетӗп: ПУРТЕ кирлӗ.
Эп пӗлетӗп: ҪУК вӑл ҫук.
Пур ПУРРИ кӑна! ҪУККИЙЕН 
Пур пулмашкӑн майӗ ҫук!

Эп пӗлетӗп манӑн питӗ 
Йӑлт пӗлессӗм килнине.
Эп тата, туссем, пӗлетӗп 
Эп сир>е юратнине!

Эп тата ҫакна пӗлетӗп: 
Тусӑмсем, эсир пур чух,
Ҫӗр ҫинче манран хӑватлӑ, 
Манран вӑйлӑ ҫын та ҫук!

04.06.97- 08.11.98

Епле ансат анаталла анма!..
Никам чармасть, чӑрмантармасть сана. 
Анатӑн та анатӑн... Аннӑҫем 
Ансатлансах пырать — сана — анма.

Шутлатӑн эс: тата кӑштах ансан,
Эп пуҫлӑп талпӑнмашкӑн тӑвалла. 
Анчах, «кӑштах ансан», тата «кӑштах» 
Анатӑн эс... Унтан — тата кӑштах...

Унтан туйса илетӗн эс: текех 
Санран пачах та нимӗн те килмест! 
Унтан эс ӑнланатӑн халӗ тин 
Сана никам та ҫӑлайманнине...

Ансат, ытла ансат —
анаталла

анма!

11.11.97

ЛАЙӐХ ХУРАВ 

(тахҫан илтнипе усӑ курни)

— Мӗн ку?..
— Япала ку!

— ЛАЙӐХ каларӑн, Якку!

09.11.98

ПАТША МЫСКАРИ
ЕШАННӐКАЙӐК ЙӐВАРА ПУЛМАННИ, 
ШЕЛ ПУЛИН ТЕ, ЫРРИ ПАТНЕ 
ИЛСЕ ҪИТЕРМЕСТ

А король-то — голый!.. 
Вырӑсла куҫарнӑ юмахран

Ара!.. Патшамӑр пирӗн ҫап-ҫара-иҫ!.. 
Ӑҫта ун тумӗ?! Турӑҫӑм, ҫырлах!
Кун пеккине эпир унран кӗтменччӗ!.. 
Мӗнпур тӗнче халь пирӗнтен кулать.

Епле эпир вӑл килессе кӗтсеччӗ!
Епле эпир саваттӑмӑр ӑна!..
Малтан вӑл пит маттур пек курӑнатчӗ. 
Йӑл куллипех илетчӗ тыткӑна.

Ак халь тӑратпӑр ним тума пӗлмесӗр. 
Ҫара патшамӑр йыхӑрать пире 
Малтан-мала ун хыҫҫӑн талпӑнмашкӑн. 
«Телейлӗ тӑвӑп, — тет вӑл, — эп сире!».

...Тем тумалла?.. Те, курнине курмасӑр, 
«Патшамӑр хыҫҫӑн — малалла!» — тесе, 
Ҫара патшамӑр хыҫҫӑн ӑнтӑлар-и, 
Малта ырри к^меннине пӗлсех?..

...Мӗн тӑвӑпӑр, хисеплӗ ырӑ халӑх?
Мӗн тӑвӑпӑр, хисеплӗ ентешсем?..

27.10.94- 08.01.97

ТӖРӖС МАР СӐВӐ

Пӗрисем питӗ тӗрӗс пурнаҫҫӗ...
(Ку, ӑнланӑр, ӳпкев-тавраш мар). 
Пӗрисем питӗ тӗрӗс тӑваҫҫӗ —
Питӗ тӗрӗс ялан пурӑнса.

Эп те, эп те пит тӗрӗс пурнасшӑн!..
(Ку, ӗненӗр, ултав-суя мар).
Ҫук, пулмасть!.. Пурнаймастӑп эп тӗрӗс! 
Эп курасшӑн... й ӑ л т  а х тутанса!

Эпӗ канлӗ те лӑпкӑ пуласшӑн.
Эп пуласшӑн хастар та кӑра.
Эп, паллах, Ҫӗр ҫинчех пурӑнасшӑн. 
...Тӳпере те курасшӑн вӗҫсе.

Эп, паллах, нумая хапсӑнмастӑп.
Эп пӗлетӗп: ытла ҫӑткӑн эп.
Пурпӗрех нумая хапсӑнатӑп —
Эп курасшӑн й ӑ л т а х тутанса!

Эп, паллах, нумая хапсӑнатӑп.
Эп, паллах, тӗрӗс мар пурӑнап.

13.12.96

ТӲПЕ: ҪЛЛТӐРСЕМ

«Тӳпе тулли — ҫут ҫӑлтӑр!» - 
тесе каларӗҫ пурте.

Эп шӑппӑн хуравларӑм: 
«Тӳпе тулли — КУҪСЕМ».

ЙӖРКЕ

Санран 
пуҫланать 
пӗтӗмпех, 
Пӗрремӗш Йӗрке.

Санпа 
вӗҫленет 
пӗтӗмпех, 
Юлашки Йӗрке.

Ҫав тери ҫирӗп 
ҫак Йӗрке.

16.09.98

ҪАПЛАМАР-И-ХА?.

Ҫын куҫҫулӗ — 
Ҫӗр Чӑмӑрӗ пек. 
Ҫӗр Чӑмӑрӗ 
хӑйте...
таса куҫҫуль пек.

04.06.97

МАН ПУРНӐҪӐМ

Ман пурнӑҫӑм — 
кӗрхи ҫулҫӑ ҫинчи 
пӗчӗк ҫутӑ тумлам.

Вӗҫет
сар ҫулҫӑ —
Тӗнче Уҫлӑхӗнче.

Сар ҫулҫӑ ҫинче — 
Пӗчӗк Ҫутӑ Тумлам.

10.10.97

КӐВАЙТУМӖНЧЕ 
е нихҫан та тухатса курман сӑвӑҫ 
тухатма хӑтланни

...Ҫунтӑр! Ҫунтӑр! Ҫунтӑр! 
Ҫунтӑр вӑйлӑрах!

...Сӳнтӗр! Сӳнтӗр! Сӳнтӗр! 
Сӳнтӗр хӑвӑртрах!..

Мӗн пурри те манӑн — 
Сак Кӑвайт кӑна!
Мӗн пурри те манӑн — 
Ҫак Хӗлхем кӑна!

...Ҫунтӑр! Ҫунтӑр! Ҫунтӑр! 
Ҫунтӑр вӑйлӑрах!

...Ҫӳнтӗр! Ҫӳнтӗр! Ҫӳнтӗр! 
Ҫӳнтӗр хӑвӑртрах!

Манӑн пӗтӗм пурнӑҫ — 
Тунсӑх та шырав!
Манӑн пӗтӗм пурнӑҫ — 
Тӳрленми суран!

...Ҫунтӑр! Ҫунтӑр! Ҫунтӑр! 
Ҫунтӑр вӑйлӑрах!

...Сӳнтӗр! Сӳитӗр! Сӳнтӗр! 
Сӳнтӗр хӑвӑртрах!

Турӑҫӑм, пар шанчӑк! 
Тӳсӗм пар мана!
Айӑплӑ пулсассӑн, 
Каҫарсам мана!

...Ҫунтӑр! Ҫунтӑр! Ҫунтӑр! 
Ҫунтӑр вӑйлӑрах!

...Ҫӳнтӗр! Ҫӳнтӗр! Ҫӳнтӗр! 
Ҫӳнтӗр хӑвӑртрах!

Эп пӗлместӗп — мӗншӗн 
Эп пурӑннине.
Эп пӗлеп — пурнассӑм 
Питӗ килнине.

...Ҫунтӑр! Ҫунтӑр! Ҫунтӑр! 
Ҫунтӑр вӑйлӑрах!

...Ҫӳнтӗр! Сӳнтӗр! Сӳнтӗр! 
Сӳнтӗр хӑвӑртрах!

Мӗн пурри те манӑн — 
Ҫак Кӑвайт кӑна!
Мӗн пурри те манӑн — 
Ҫак Хӗлхем кӑна!

...Сӳнтӗр! Сӳнтӗр! Сӳнтӗр! 
Сӳнтӗр хӑвӑртрах!

...Ҫунтӑр! Ҫунтӑр! Ҫунтӑр! 
Ҫунтӑр вӑйлӑрах!

30.10.96

Ч И  ПАХИ

Эп — сиртен пӗри. 
Анчах
Эп — сирӗн пек мар. 
Эсир —
вӑйсӑр ҫуртасем.
Эп —
Сӳнми Кӑвар.

Ӑнланмастӑр?!
Пултӑрах!
Паян ЭП сире 
ӑнланни паха.
Апла
ку та — чиперех!

Юратмастӑр?!
Кӑлӑхах!
ЭП вара сире 
юрататӑп — Турӑ пур - 
пӗтӗм чӗререн!

Эп — сиртен пӗри. 
Анчах
эп сирӗн пек мар.

25.10.97

ХӐРАВҪӐ

Хӑратӑп эп...

Хӑратӑп — 
пӗррехинче ирпе,
Хӗвел тухсан,
Хӗвел шевлисене 
ӳтпе те чунӑмпа 
туйма пӑрахасран.

Хӑратӑп эп — 
чӗрем хӗмленнӗ чух 
ырӗҫ
сахал ытла 
тӑвассинчен.

Хӑратӑп эп...

Хӑратӑп эп...
мана
паян
ӗненекен ҫынсем
ыран
манран
МАН АЙӐПА ПУЛА 
сивӗнесрен.
Хӑратӑп эп.

Хӑратӑп эп...
Ҫак Ҫутӑ Тӗнчере... 
хам никама та кирлӗ маррине 
туйма тивессинчен 
хӑратӑп эп.

Хӑратӑп эп.
Хӑратӑп.
Ҫасартӑк
хам нимрен те хӑрама пӑрахасран 
хӑратӑп.

06.07.97

Пурӑнмаллах пуль ҫав, пурӑнмаллах пуль, 
Туртмах тивет пуль Пурнӑҫӑн Лавне?.. 
Ман Лавӑма тата кам турттӑр мансӑр,
Кам куртӑр мансӑр эп курассине?

Пурӑнмаллах пуль ҫав, пурӑнмаллах пуль.. 
Хӑш чух, паллах, сулас килет алла 
Пурри ҫине, ҫукки ҫине... Анчах та 
Эс талпӑнатӑн пурпӗр малаллах.

Пурӑнмаллах пуль ҫав, пурӑнмаллах пуль.. 
Турри курать пуль ман ӑраскала.
Вӑл пӗлнине эп пӗтӗмпех пӗлмесп пуль, 
Вӑлах хистет пуль: «Сан пурӑнмалла!».

Пурӑнмаллах пуль ҫав, пурӑнмаллах пуль.. 
Турри парсан, тен, пулӗ-ха ырри. 
Ытахальтен юхмасть вӑл — ҫын куҫҫулӗ. 
Ытахальтен пулмасть вӑл — мӗн пурри.

01.07.98

е Валери Туркай хӑйӗн черетлӗ ҫуралнӑ кунне 
(1998 ҫулхи апрелӗн 17-мӗшӗ) кӗтсе илме 
психологапе мораль тӗлӗшӗнчен хатӗрленнӗ 
каҫхине ҫырӑннӑ сӑвӑ

МДА...

...Тата тепӗр кун ҫиҫсе иртрӗ... 

...Ыран эп тултарӑп...

...Тӑхта!..

. . . Ыр а н  эп м и ҫ е  тултарап-ха?.. 

...Ыран эп тултаратӑп...

...Мда...

16.04.98

ТУРӐШ

Хуралса килет хӑш чух 
Пӗтӗм ҫут тӗнче.
Эс тӑратӑн темӗнччен 
Турӑш умӗнче.
Эс шыратӑн шанчӑкна 
Турӑ куҫӗнче.
Эс пӗлетӗн: сан шӑпу 
Турӑ аллинче.
Эс туятӑн: Вӑл пӗлет 
Пӗтӗмпех-йӑлтах.
Вӑл сана каҫаратех 
Хальхинче татах.
Эс пӗлетӗн: ҫьшӑху 
Санӑн сахал мар. 
Тархаслатӑн эс ҫавах: 
«Турӑ, шанчӑк пар!».

...Хура пӗлӗт сирӗлет, 
Акӑ, сан ҫинчен.
Эс туятӑн: вӑйлӑ эс 
Халь нихҫанхинчен.
Сан ӗҫӳ-хӗлӳ ӑнать, 
Пурнӑҫу ӑнать.
Кун иртет те, каҫ иртет... 
Турӑш — манӑҫать. 
Манӑҫать эс, нишлӗскер, 
Турӑш умӗнче 
Тахҫан шанчӑк шырани 
Турӑ куҫӗнче.

...Хуралса килсен тепре 
Саншӑн ҫут тӗнче,
Эсӗ тӑрӑн, ак, каллех 
Турӑ умӗнче.

25.06.98

ТИТАНИК

Тӑхта! тӑхта! тӑхта, «Титаник»! 
Вӑран, ан ҫывӑр, капитан!
Ҫак каҫлӑха кӑна пулин те 
Хӑвна, хӑвна кӑна эс шан!

Ытла та канлӗ кӗҫӗр Тинӗс!.. 
Ытла та ҫутӑ ҫӑлтӑрсем...
Ытла та ырӑ-ҫке ку тӗлӗк... 
Ытла та чӑрсӑр ӗмӗтсем...

Ытла каварлӑ-ҫке ку канлӗх... 
Ан шан, «Титаник», Тинӗсе! 
Ахальтен мар вӑл кӗҫӗр канлӗ!..

...Кам путтӑр — путасса пӗлсен..

09.03.98

ЧӐНЛӐХ

Чӑнлӑх тахҫанах паллӑ.
ГЕТЕ

Ҫуралтӑн пулсассӑн — пурӑн! 
Пурнатӑн пулсассӑн — ӗнен!

...Йӑлтах урӑхла — ӗненсессӗн. 

...Нумай ҫӑмӑлрах — ӗненсен!

16.09.98

Ытла хаваслӑ пултӑм ҫав 
ӗнер эп кунӗпе...

Ытла нумай шӳтлерӗм ҫав 
ӗнер эп туссемпе... 

Сӑлтавсӑр-мӗнсӗр култӑм эп;
курсан кичеммине,

«Мӗн ҫиттӗр, тусӑм, — терӗм эп, 
хаваслӑ пулнине!»...

Ҫитмест, чӑнах та, нимӗн те 
хаваслӑ пулнине... 

Ҫитмест, чӑнах та, нимӗн те, 
телейлӗ пулнине...

08.11.98

ӐНӐҪУ

Паян — ӑнать; 
Ыран — ӑнмасть. 
Паян — ӑнмасть; 
Ыран ӑнать.

Ялан
никамӑн та 
ӑнмасть.
Хӑш чух 
такамӑн та 
ӑнать.

Хӑш чух 
такамӑн та 
ӑнать.
Ялан
никамӑн та 
ӑнмасть.

16.09.98

УКҪА

Кӗсье
тӗпӗнче
укҫа
пур та —
туятӑп
хама
сумлӑрах.
Кӗсье
тӗпӗнче
укҫа
пур та —
туятӑп
хама
вӑйлӑрах.

...Кӗсье
тӗпӗнче
укҫа
ҫук та — 
укҫа
тӑккалас
хуйхӑ
ҫук.

П.09.98

ИРӖКЛӖХ

Мбн вӑл — Ирӗклӗх? 
Ирӗклӗх вӑл — 
Сывлӑш.
Мӗн вӑл — Ирӗклӗх? 
Ирӗклӗх вӑл —
Ҫутӑ.
Мӗн вӑл — Ирӗклӗх? 
Ирӗклӗх вӑл —
Турӑ.

20.08.98

ЮМАН

Ӑҫтан хӑва пулас-ха манӑн — 
Енчен те эп... Юман пулсан?.. 
Хӑва тавраш, тавах, ҫук мар халь. 
Анчах та, шел, сахал Юман.

Хӑва тавраш, ҫапла, нумай халь. 
Анчах та, шел, юман сахал.
Халь ҫилӗсем те пит кӑра та... 
Халь... авӑнма пӗлни паха.

Халь ҫилӗсем те пит кӑра та... 
Ҫиҫӗмӗсем те пит усал.
Хӑва пулма та ҫӑмӑл мар та... 
Курсамӑрччӗ Юман пулса!

...Ӑҫтан хӑва пулас-ха манӑн — 
Енчен те эп Юман пулсан?..

12.06.97

ВАЛЕРИ ТУРКАЙ 1996 ҪУЛХИ ЮПА УЙӐХӖН 
ВӖҪӖНЧЕ ХӐЙӖНПЕ ХӐЙ ПИТӖ КӐМӐЛСӐР 
ПУЛНӐ ХЫҪҪӐН ҪЫРНӐ СӐВӐ

Ҫук! килӗшместбп эп хама! 
Пачах та килӗшместӗп!.. 
Ытла хама саватӑп эп.
Хама ытла саватӑп.

Ҫук! килӗшместӗп эп хама! 
Пачах та килӗшместӗп!.. 
Ытла сахал ӗҫлетӗп эп.
Ытла нумай канатӑп.

Ҫук! килӗшместӗп эп хама! 
Пачах та килӗшместӗп!..
Ытла нумай павратӑп эп. 
Ҫынна — сахал тӑнлатӑп.

Ҫук! килӗшместӗп эп хама! 
Пачах та килӗшместӗп!
Куҫ курнине — курмастӑп эп. 
Курманнине — куратӑп.

Ҫук!.. килӗшетӗп эп хама. 
Хӑш чух к ӑ ш т килӗшетӗп. 
Ҫапах та эп ҫак сӑввӑма 
Ҫыратӑп-ҫке! ҫыратӑп!

... Ҫук! килӗшместӗп эп хама!.. 
Ҫук! килӗшетӗп эп хама!..
Ҫук! килӗшместӗп эп хама!.. 
Ҫук! килӗшетӗп эп хама!..

30.10.96

ЧИ КИРЛИ

Пӗрре кӑна эп ӳсӗр пултӑм... 
«Вӑл — ӗҫкӗҫ!» — терӗҫ пӗрисем. 
Ӗҫтерессе... х ӑ й с е м  ӗҫтерчӗҫ, 
Хӑйсем ӗҫтерчӗҫ, хистесе.

Пӗрре кӑна эп ӳсӗр пултӑм...
Эп халь пӗлеп ЧИ КИРЛИНЕ: 
Ӗҫме юрать — пӗлен пулсассӑн 
Кампа мӗн чул ӗҫмеллине.

30.08.98

КӲРЕНӲ

Усси — кӳреннинчен.
Май ҫук — кӳренмесен те: 
Йӑлтах — ӑнланмалла,
Анчах та — ӑнланмаҫҫӗ.

Йӑлтах — куҫ умӗнче,
Анчах — «курмастпӑр!» теҫҫӗ. 
Чӑнах курмаҫҫӗ-ши?
Е курмана переҫҫӗ?

Лнланӗҫ-ши?.. Темле...
Тен, каярах ӑнланӗҫ?.. 
Ӑнланмасан?.. Ун чух 
Эс хӑв йӑлтах ӑнланӑн.

Усси — кӳреннинчен.
Май ҫук — кӳренмесен те.
— Эс, мӗн, кӳртннӗ-им?..
— Кӑштах, ятне тумалӑх!..

Манӑҫма — манӑҫать ку инкек те. 
Ку асап та, паллах, манӑҫать.
Халь кӑна туйӑнать тӗнче пӗтнӗн. 
Халь кӑна йӑлт хуран курӑнать.

Пӗтӗмпех — малашне-ха, малта-ха! 
Иртерех пытаратӑр мана!
Пӗрисем — амансан — хуҫӑлаҫҫӗ. 
Эп вара — вӑйланатӑп кӑна.

Манӑҫать! манӑҫать — ку суран та! 
Манӑҫать! манӑҫать ку асап! 
Пӗлӗтсен хыҫӗнчен ман Хӗвел те 
Тухӗ, вӑхӑт ҫитсен, йӑл кулса!

16- 22.07.98

ТУСӐМСЕНЕ

Усӑ курӑр манпа, усӑ курӑр,
Усӑ курӑр манпа, тусӑмсем!
Ман чӗре хӗмӗпе усӑ курӑр,
Усӑ курӑр ман чун ӑшшипе!

Усӑ курӑр манпа. Ан ӳркенӗр! 
Ҫӑлтӑрсем те сӳнеҫҫӗ те, эп...
Эп те сӳнӗп, туссем, эп те сӳнӗп... 
Усӑ курӑр манпа — сӳниччен!

Усӑ курӑр манпа, усӑ курӑр!
Эп пӗлетӗп: эп кирлӗ сире!
Эп... сире кирлӗрен пурӑнатӑп! 
Эп телейлӗ — сире кирлӗрен!

Усӑ курӑр манпа. Тав тумашкӑн, 
Мухтамашкӑн мана кирлӗ мар. 
Эп сире кирлӗрен пурӑнатӑп!
Эп телейлӗ — сире кирлӗрен!

15.05.96

Ытла та
хӑвӑрт
тӗттӗмленчӗ.
Ытла ир
тиврӗҫ
ҫӑлтӑрсем.

Эп
КУН
халех
иртет
теменччӗ.
Эп
КАҪ
халех
пулмасть тесе.

Эп
КАҪ
халех
пулмасть тесе.

05.12.98

Кур-ха, кур: Хӗвел тухать! 
Мӗн тери илемлӗ,
Мӗн тери таса ку Ир!
Кур-ха, кур, тӑванӑм!

Кур-ха, кур: Ҫӗн Кун килет! 
Мӗн тери хаваслӑ,
Мӗн тери чипер ҫак Кун! 
Кур-ха, кур, тӑванӑм!

Кур-ха, кур: ...Ҫӗн Кун иртет!. 
Мӗн тери кӗске вӑл!..
Кур-ха, кур: Хӗвел анать... 
Кур-ха, кур, тӑванӑм...

25.10.97

Эп нимшӗн те тек ӳкӗнместӗп!
Эп халь пӗлетӗп: тӗрӗсмарлӑх ҫук!
Пилеш хӗлле пиҫсе ҫитет пулсассӑн...
Ку — тӗрӗс! Тӗрӗсмарлӑх ҫук!

Ҫу иртнӗ хыҫҫӑн хӗл ларман пулсассӑн,
Ӑҫтан пӗлес ман ӑшӑ ҫу мӗнне?
Е — ирӗклӗ пулса кураймасассӑн,
Ӑҫтан пӗлес ман тыткӑн тутине?

Ҫук тӗрӗсмарлӑх!.. Мӗн пурри — йӑлт — тӗрӗс! 
Каҫпа Хӗвел анать... Ку тӗрӗс-и? Паллах!
Ирпе Хӗвел тухни пушшех те тӗрӗс.
Ҫук тӗрӗсмарлӑх Тӗнчере, ҫуках!

...Эпир кунта килетпӗр ӑнланмашкӑн 
ЧИ КИРЛИНЕ те ЧИ АНҪАТТИНЕ.
Эпир кунта килетпӗр ӑнкармашкӑн 
Пире кунта... ПӖЛМЕ ӑсатнине.

02.01.97

ИРӖКЕ -  ИРӖКӖМЕ

Эп
санах
саватӑп,
Ирӗк!

Сансӑр
пурӑнма,
Ирӗк,
эп
пултараймастӑп! 
Пурӑнмастӑп та!

Эп
санах
мухтатӑп,
Ирӗк!

Эс
пурри кӑна 
маншӑн 
Пурнӑҫ та, 
Телейте...
Эс
пурри кӑна!..

...Эп...
сана
курасшӑн,
Ирӗк!..
Ирӗкӗм,
сана...

25.10.97

«Мана никам та шеллемест».
КАЛЛҪУРЛН

М а н а шеллеҫҫӗ-им?!
Мана та шеллемеҫҫӗ.
Тӗрӗссипе, мана 
Пушшех те шеллемеҫҫӗ!

Эп канлӗ пурӑнма 
Пӗрисене памастӑп.
Эп яланах такам 
Ури ҫине пусатӑп.

В ӗ с е м  ӖНЕРХИНЕ 
Каҫса кайса мухтаҫҫӗ.
Э п  йыхӑрап пӗрмай;
«Мал еннеллех утасчӗ!».

Вӗсем, тен, тепӗр чух 
Тем пек ман пек пуласшӑн. 
Анчах та вӗсене 
П а м а н ман пек пулмашкӑн.

Ӑҫтан вӗсем мана 
Ӑнланччӑр та шеллеччӗр?.. 
Ӑҫтан вӗсем мана 
«Маттур эс, тусӑм!» — теччӗр?..

Тӗлӗнмелле — анчах 
Э п  в ӗ с е н е  шеллетӗп!..
Вӗсем те кирлӗ-ҫке...
Вӗсемсӗр эп... пӗтетӗп!

05.12.98

ЙӐЛТАХ ЙӖРКЕЛЛӖ?.. 
ЙӐЛТАХ ЙӖРКЕЛЛӖ!..

Ан пӑшӑрхан, Туркай — йӑлтах йӗркеллӗ! 
Суранусем сураҫҫӗ?.. Сурччӑрах!
Айван эс пулнӑ, ҫавӑнпа аманнӑ.
Апла шӑлна ҫыртсам та — чӑт, чӑтах!

Айван эс пулнӑ, ҫавӑнпа ҫухатнӑ 
Ку таранччен ҫухатнине — йӑлтах.
Пуҫна, ав, кӗмӗл тӗс те иленесшӗн...
Эс ҫеҫ, ачам, айван-ха ҫав-ҫавах!

Пуҫна, ав, кӗмӗл тӗс те иленесшӗн...
Чӑтас пулать, тӳсес пулать, Туркай!
Тур ҫырнинчен эс пу^пӗр  иртеймӗн.
Сан пеккисем Ун Ҫӗр ҫинче нумай.

Тур ҫырнинчен эс пурӗпӗр иртеймӗн. 
Санран, тӑванӑм, нимӗн те килмест!
Ак эсӗ халь ҫӗртен вак чул ҫӗклесшӗн... 
Турри ҫырман та — чул та ҫӗкленмест.

Е, калӑпӑр, эс халь кӑвайт чӗртесшӗн — 
Йӗпхӳ тӑкан сив пӗлӗт айӗнче...
Турри ҫырман та — хӗмленмест Вут Куҫӗ. 
Турри ҫырсан — тиветчӗ ҫийӗнчех.

Ан пӑшӑрхан, Туркай — йӑлтах йӗркеллӗ! 
Йӗркесӗрри те йӗркеллех, Туркай!

13.10.97

Нумай-и
кирлӗ
этеме?..
Ик ыр сӑмах илтсессӗн, 
этем тени 
вӗҫсе ҫӳрет.
Ик ыр сӑмах илтсессӗн.

Нумай-и
кирлӗ
этеме?..
Хӑй к и р л и н е туйсассӑн, 
этем
ырми-канми ӗҫлет.
Хӑй к и р л и н е туйсассӑн.

Нумай-и 
кирлӗ этеме?..

16.01.99

Ытла та хаклӑ-ҫке Эс, Ирӗк, 
ытла та хаклӑ.
Эс пур ҫӗрте те пур пек, Ирӗк. 
Эс ҫук ниҫта та.
Сана шыратӑп-ҫке эп, Ирӗк, 
Сана шыратӑп.
Тупатӑп та сана, каллех 
эп ҫухататӑп.

Ытла та хаклӑ-ҫке Эс, Ирӗк, 
ытла та хаклӑ.
Эс пур ҫӗрте те пур пек, Ирӗк. 
Эс ҫук ниҫта та.
Эс ҫук ҫӗрте эп Сан патна 
васкатӑп, Ирӗк.
Эс пур ҫӗрте эп, нишлӗскер, 
Санран таратӑп.

Ытла та хаклӑ-ҫке Эс, Ирӗк, 
ытла та хаклӑ.

13.12.96

АРИСТАРХА

Ш р ӑслӑ ҫын мана паян каларӗ: 
«Ҫитет сана чунна ыраттарса,
Ҫитет сана утмашкӑн ҫиле хирӗҫ, 
Ҫитет сана такамшӑн тар тӑкса!

Пурне те эс васкатӑн пулӑшмашкӑн. 
Пурне те тӑрӑшатӑн ӑнланма.
Хӑвна вара пачах та ӑнланмаҫҫӗ, 
Хӑвна пит васкамаҫҫӗ тав тума.

Хӗвел анни санран килмест пулсассӑн, 
Хӗвел тухни те килес ҫук санран. 
Кампа эс кӗрешетӗн?.. Тӗнчепе-и? 
Тӗнче санран, каҫар та, вӑйлӑрах!

Ҫитет сана ҫын хыҫҫӑн танккамашкӑн 
Такам таҫта талпӑнакан ҫӗре!
Мӗн пуррипе ҫырлах та пурӑн хӑвшӑн! 
Эс тӗнчене юсаймӑн пурпӗрех!».

Пӗр ӑслӑ ҫын мана паян каларӗ...
Тен, тӗрӗсех каларӗ-тӗр ҫав ҫын...

15.09.98

Арапуҫ.
Мунча.
Тултармӑш.
Аншарли — 
чуна уҫма.
«Пурнӑҫ йывӑр!» — теҫҫӗ пурте. 
Эп калатӑп; «Тӗрӗс мар!».

Эп калатӑп:
«Пурнӑҫ лайӑх!».
Ма тесессӗн, 
манӑн пур —
Арапуҫ.
Мунча.
Тултармӑш.
Аншарли — 
чуна уҫма!

07.12.98

Ӗҫлесех текеншӗн 
Ӗҫ тупӑнатех вӑл. 
Юлхавпа кахалшӑн 
Тупӑнать с ӑ л т а в .  
Санӑн ӗҫ нумай-и?.. 
Савӑн эсӗ куншӑн!
Эс кала: «Парсамӑр 
Ӗҫ мана татах!»

Ӗҫ ҫукки — инкек вӑл! 
Ӗҫсӗрлӗх — инкек вӑл!.. 
Ӗҫсӗрлӗх в ӑл ... нӗрсӗр, 
Тӗпсӗр шурлӑх пек.
Кам ӗҫлет — ҫав тӗрӗс! 
Кам ӗҫлет — ҫав чӗрӗ!.. 
Эпӗ — чӗррисемшӗн, 
Эп — чӗррисемпе!

02.07.98

176



АВТОР

Тщетно, художник, ты мнишь, 
что творений своих ты создатель!

А. К. ТОЛСТОЙ

Ҫырмалла — анчах та ҫыраймастӑп. 
Матесессӗн, эпӗ... X а т ӗ р  м а р .  
Ма тесен, чуна тивмен-ха Ҫиҫӗм.
Ма тесен, чуна ӳкмен Кӑвар.

Ҫырмалла.
Анчах та — ҫыраймастӑп.
Ма тесессӗн АВТОРӖ эп мар.

01.03.98

12— 3«1сю№К-1503 177



Пулаҫҫӗ нимӗнпе те палӑрман кунсем. 
Пулаҫҫӗ нимӗнпе те палӑрман каҫсем...

Пулсаччӗ-ши вӗсем, пулманччӗ-ши?.. 
Вӗсем пӗр йӗр те хӑварман сан асунта, 
Вӗсем пулман та тейӗн сан пурнӑҫунта.

Пулаҫҫӗ... сан чунна, сан чӗрӳне 
Тӗпрен кисретнӗ кунсемпе каҫсем. 
Вӗсем сан асунта — ӗмӗрлӗхе.
Вӗсем санпа пӗрле — ӗмӗрлӗхе.

ПАЯН юлмарӗ асӑмра нимпе те, 
Юлмарӗ КӖҪӖР асӑмра нимпе те — 
Юлмарӗ ПУРНӐҪ асӑмра нимпе те.

05.12.98

ТӖРӖССИ

Эп
тунӑ
ырӑ
бҫсене
хуплаймӗ
Вӑхӑтӑн тусанӗ.
Эп .
тунӑ
ырӑ
ӗ^мпе
мӑнук
тив^липе мухтанӗ.

Эп
тунӑ
ырӑ
ӗ^ене,
тунмастӑп эп,
чӑнах
эп
тунӑ.

1998

Куҫӑма уҫатӑп —
Ҫутӑра пулмашкӑн. 

Куҫӑма хупатӑп — 
тбттӗмре пулма.

Юррӑма пуҫлатӑп — 
Халӑхпа пулмашкӑн. 

Юррӑма юрлатӑп — 
Халӑхра юлма.

08.11.97

САВӐНӐҪЛӐСӐВӐ

А. Г. Хитрова 
Ку сӑвва каланӑ чухне 

сӑвӑ калаканӑн аллинче 
тулли курка пулсан аван.

АВТО Р

Хурлансаҫитет!.. Паян 
Савӑнасшӑн эп! 
Тусӑмсем, сире чунтан 
Юратасшӑн эп!

Хурланса ҫитет!.. Усси 
Ҫук хурланнинчен. 
Пурпӗрех май ҫук тарма 
Турӑ ҫырнинчен.

Пурӑнатпӑр-ха, туссем! 
Пурӑнатпӑр-ха!
Ҫилӗ хирӗҫ вӗрнипех 
Хуҫӑлмастпӑр-ха!

Савӑнса пурӑнмалла! 
Савӑнса, туссем!
Турӑ панӑ кунӗсем 
Шутлӑ-ҫке, туссем!

Юратса пурӑнмалла! 
Юратса, туссем!
Пӗтӗм Пурнӑҫ Юрату 
Пултӑрччӗ, туссем!

Юратса пурӑнмалла! 
Юратса кӑна!
Тусӑмсем, эпир кунта 
Хӑнара кӑна.

Хурланса ҫитет! Паян 
Савӑнасшӑн эп.
Ҫак ятпа... ҫак алтӑра 
Пушатасшӑн эп!

02.11.96

181



Роман

ПУРНӐҪ

Емӗр иртет, кун юлать 
ЮРӐРАН

...Вӑт ҫапла эпир пурнатпӑр — 
Вӑрансассӑн, пит ҫӑватпӑр, 
Пит ҫусан, апатланатпӑр, 
Тӗкӗр умӗнче тӑратпӑр, 
Тумланса килтен тухатпӑр,
Уҫӑ сывлӑшпа сывлатпӑр, 
Ӑмӑртса ӗҫе васкатпӑр,
Еҫ тесен, каҫсах каятпӑр, 
Каллӗ-маллӗ чупкалатпӑр, 
Пуҫлӑх хушнине тӑватпӑр, 
Ыйтусем татса паратпӑр,
Ӗҫ ӑнсассӑн савӑнатпӑр, 
Ӑнмасассӑн хурланатпӑр, 
Вак-тӗвекшӗн тарӑхатпӑр, 
Пӗр-пӗрне ура хуратпӑр, 
Юлташран тӑшман тӑватпӑр, 
Тӑшманра юлташ куратпӑр,
Ӗҫ укҫи кӗтсе ларатпӑр, 
Кунҫулӑмӑра ятлатпӑр,
Пуҫ ҫинчи ҫӳҫе ҫӑлатпӑр, 
Кӑштахран йӑлтах манатпӑр, 
Шухӑша хӑш чух путатпӑр, 
Кӑнтӑрла апатланатпӑр, 
Апатра кӑштах канатпӑр, 
Апатран ӗҫе утатпӑр,
Сар хӗвелшӗн савӑнатпӑр, 
Ҫумӑртан-мӗнрен таратпӑр, 
Хах^ӑр хамӑртан кулатпӑр, 
Еҫлемешкӗн пуҫӑнатпӑр, 
Каллӗ-маллӗ чупкалатпӑр, 
Пуҫлӑх хушнине тӑватпӑр, 
Ыйтусем татса паратпӑр,
Ӗҫ ӑнсассӑн савӑнатпӑр, 
Ӑнмасассӑн хурланатпӑр, 
Вак-тӗвекшӗн тарӑхатпӑр,
Чи кирли пирки манатпӑр,

Кун каҫа халран каятпӑр, 
Сехетсем ҫине пӑхатпӑр, 
Шухӑшпа киле васкатпӑр, 
Аранах ӗҫрен тухатпӑр,
Тӗрлӗ транспорта тулатпӑр, 
Тепӗр чух ҫурран утатпӑр, 
Лавккана кӗрсе тухатпӑр, 
Сӗтпе ҫӑкӑр туянатпӑр, 
Хваттере уҫса яратпӑр,
Люстра таврашне ҫутатпӑр, 
Аллӑмӑрсене ҫӑватпӑр, 
Кухньӑра чакаланатпӑр, 
Килйышпа апатланатпӑр,
Май пур чух кӑштах сыпатпӑр, 
Хӑш чухне хӑна пухатпӑр, 
Хамӑр хӑнана каятпӑр, 
Телевизор куркалатпӑр, 
Сывӑрма унтан выртатпӑр...

Вӑт ҫапла эпир пурнатпӑр. 
Начар мар эпир пурнатпӑр.

06.04.98

СӐВӐСЕМ

Сӑвӑсем вӗсем — ҫынсем пекех - 
Пурӑнасшӑн — пурӑннӑ чухне. 
Сӑвӑсен те туясси килет 
Хӑйсене чунтан юратнине.

Сӑвӑсем вӗсем — ҫынсем пекех - 
Савӑнаҫҫӗ — савӑннӑ чухне, 
Хурланаҫҫӗ — тивнӗ чух илтме 
Хӑйсене юри хурланине.

Сӑвӑсен те вӗҫесси килет — 
Сӗкленсе хӗвеллӗ тӳпене. 
Сӑвӑсен те курасси килет 
Вӗҫсӗр-хӗрсӗр ҫутӑ тӗнчене.

Сӑвӑсен те пуласси килет 
Кирлӗрен те кирлӗ ҫынсене... 
Сӑвӑсем вӗсем — ҫынсем пекех - 
Ӑнсӑртран килмеҫҫӗ тӗнчене.

Сӑвӑсем вӗсем — ҫынсем пекех - 
Ӑнсӑртран килмеҫҫӗ тӗнчене.

01.07.98

ЯВАПЛӐХ

Каларӑм,
калатӑп,
татах та эп калӑп.
Мана
Турӑ
янӑ
Сӑмах
калама.
Мана
Турӑ
янӑ
Ҫынна
юратмашкӑн.
Мана
Турӑ
янӑ
Йыхравҫӑ
пулма.

Эп
шаннӑ, 
шанатӑп, 
татах та 
эп шанӑп;
Ырр1?
усалран
вӑйлӑрах!
Мана
Турӑ
янӑ
ҫ а к н а 
каламашкӑн.
Эп хам та 
пурнатӑп 
ҫ а к н а 
шаннӑран!

16.01.99

ПУРНӐҪӐМ-ПУРНӐҪ

Л. Шаповалована э \

Малтанах — ансатчӗ. 
Халь — ансат та мар... 
Пурпӗрех, туссемӗр, 
Лайӑх — пурӑнма.

Лайӑх — юратмашкӑн. 
Лайӑх — юратсан, 
«Юратап!» темешкӗн, 
Ӑшшӑн йӑл кулса.

Йӑнӑшма та — лайӑх. 
Лайӑх — йӑнӑшсан, 
Каҫару ыйтмашкӑн, 
Айӑпна туйса.

Лайӑх — ҫиле хирӗҫ 
Талпӑнса утма. 
Пуринчен те лайӑх — 
Савӑнса кулма.

Малтанах — ансатчӗ. 
Халь — ансат та м ^ ...  
Пурпӗрех, туссемӗр, 
Лайӑх — пурӑнма!

04.03.99

\

